
Afirmasaun: Sumáriu kazu tuir mai ne’e deskreve faktu sira no prosesu iha 

Tribunál tuir JSMP nia monitorizasaun independente, no deklarasaun ne’ebé parte 

sira fó iha Tribunál nia laran. Informasaun ne’e la reprezenta JSMP nia hanoin 

hanesan instituisaun ida.  

JSMP kondena maka’as forma violénsia hotu-hotu, liuliu hasoru feto no ema 

vulneravel. JSMP afirma la iha justifikasaun ba kualkér violénsia hasoru feto. 

 
A. Sumáriu prosesu julgamentu kazu iha Tribunál Judisiál Primeira Instánsia Dili.  

 
1. Totál kazu ne’ebé JSMP monitoriza: 33 

Artigu Tipu Kazu Númeru 

Artigu 145 Kódigu Penál (KP) & 

artigu 2, 3, 35 no 36 Lei Kontra 

Violénsia Doméstika (LKVD)                   

Ofensa ba integridade fízika simples 

ho natureza Violénsia Doméstika 

(VD) no tipu ilísitu sira kona-ba 

violénsia doméstika 

12 

Artigu 154 KP Maus -tratus ba kónjuje 2 

Artigu 157 KP, artigu 20 nú.1 hosi 

Lei Nú. 5/2017 kona-ba krime 

arma brankas, no Artigu 145 KP 

konjuga ho artigu 2,3, (a) 35 

LKVD 

Ameasa, arma brankas, no ofensa 

ba integridade fízika simples ho 

natureza VD 

1 

Artigu 20 nú.1 hosi Lei Nú. 

5/2017 kona-ba krime arma 

brankas, no Artigu 145 KP 

konjuga ho artigu 2,3, (a) 35 

LKVD 

Arma brankas, no ofensa ba 

integridade fízika simples ho 

natureza VD 

1 

Artigu 258 KP, no artigu 20 nú.1 

hosi Lei Nú. 5/2017 kona-ba 

Danu simples ho arma brankas 1 

http://www.jsmp.tl/
http://www.facebook.com/timorleste.jsmp


krime arma brankas 

Artigu 171 KP  konjuga ho artigu 
2,3 alínea a) no artigu 35 (b) hosi 
lei Nú 7/2010, kona-ba Lei kontra 
violénsia doméstika. 

 

Koasaun seksuál ho natureza VD 1 

Artigu 257 Nú. 1 nú. 2 KP   
 

Abuza konfiansa agravadu 
 

1 

Artigu 263 KP Insédiu 1 

 Artigu 146 KP Ofensa ba integridade fízika grave 1 

 
artigu 172 alinea d, no 173 alinea 
d konjuga mós ho artigu 23,24  
KP  
 

Tentativa violasaun seksuál ho 

agravasaun  

1 

Artigu 145 KP no artigu  Ofensa ba integridade fízika simples  3 

Artigu  Ofensa ba integridade fízika 

Neglijensia 

1 

Artigu 172 KP no 173 KP Violasaun seksuál ho agravasaun 2 

Artigu 267 KP Burla agravadu 1 

Artigu 178 KP Aktu seksuál ho adolexente 2 

Artigu 142 KP  Infantisídiu  1 

Artigu 160 alinea c KP Sekuestru 1 

Totál  33 

 
2. Totál desizaun ne’ebé JSMP monitoriza:   

Tipu desizaun Artigu  Númeru  

Pena multa  Artigu 75 KP  9 

Suspensaun ba prizaun nia 

ezekusaun  

Artigu 68 KP  6 



Absolve  3 

Pena prizaun Artigu 66 KP 1 

Suspensaun ba prizaun nia 

ezekusaun no multa 

Artigu 68 KP no 75 KP 1 

Omologa pedidu dezisténsia 

keixa no absolve  

  5 

Totál  25 

 
2.Totál kazu sira ne’ebé sei kontinua prosesu tuir JSMP nia monitorizasaun:7 
 
B. Deskrisaun sumáriu julgamentu ba desizaun kazu sira 
 

1. Krime ofensa ba integridade fízika simples ho natureza VD 
Nú. Prosesu    : 0162/23 DINFT  
Kompozisaun Tribunál  : Singulár  
Juis     : Dr. Jose Gonçalves  
Prokurador    : Dr. Aderito Tilman 
Defeza    : Dr. Fernando de Carvalho   
Desizaun    : Pena prizaun fulan 4 suspende ba tinan 1  
  
Iha 17 Jullu 2025, Tribunál Judisiál Primeira Instánsia Dili, prezide julgamentu leitura 
sentensa ba krime ofensa ba integridade fízika simples ho natureza violénsia doméstika 
(VD) ne'ebé envolve arguida AdR nu’udar feen bo’ot hasoru nia la’en, iha Munisípiu Dili. 
  
Akuzasaun Prokuradór 
Prokuradór akuza katak iha 24 Jullu 2023, iha oras tuku 11:30 dadeer, ofendidu pinta 
hela kareta mikrolet arguida hosi hotuk lori ai-kabelak baku ofendidu nia kanotak, baku 
dala ida iha liman kabun sorin loos, rakut kakorok, hirus matan no kabun. 
  
Aktu ne'e rezulta ofendidu hetan bubu no moras iha kanotak, bubu no mean iha liman 
kabun sorin loos no sofre kanek iha kakorok riska hosi liman kukun, iha hirus-matan no 
kabun.    
 
Prokuradór akuza arguida kontra artigu 145 KP ho moldura penál to’o tinan 3 ka multa 
konjuga ho artigu 2, 3(a) no 35 (b) no 36 LKVD. 
 
 
 
  
Produsaun ba prova sira 



Iha prosesu julgamentu, arguida deklara katak faktu iha akuzasaun ne’e loos hotu, 
arrepende nia hahalok, maibé arguida deklara katak problema ne’e akontese tanba 
ofendidu la fila mai uma iha kalan no toba deit iha feen ki’ik nia uma.  
 
Ofendidu konfirma hotu faktu sira iha akuzasaun no deklara katak loos duni iha 23 Jullu 
kalan ne'e, nia ba toba iha nia feen ki’ik nia uma no fila mai iha dadeer, nune’e arguida 
hirus no bandu ofendidu atu pinta kareta, no arguida ba lori ai-kabelak ida baku iha 
ofendidu nia kanotak, liman kabun parte loos no rakut ofendidu nia kakorok, hirus 
matan no kabun nune'e ofendidu mós nervozu tuku dala ida iha arguida nia ulun.  
 
Alegasaun finál  
Iha alegasaun prokuradór nian konsidera arguida provadu prátika krime ofensa ba 
integridade fízika simples ho natureza violénsia doméstika hanesan iha akuzasaun 
prokuradór nian hasoru ofendidu. Mezmu arguida konfesa, arrepende, maibé haree ba 
kazu violénsia doméstika kontinua aas iha teritoriu, husu ba tribunál atu kondena 
arguida ho pena prizaun no suspende nia ezekusaun. 
  
Defeza konkorda ho alegasaun prokuradór nian tanba arguida konfesa, arrepende nia 
hahalok, foin primeravés mai hatan iha tribunál no arguida halo agresaun refere tanba 
provokasaun mai hosi ofendidu.  
  
Desizaun  
Hafoin halo avaliasaun ba faktu sira hotu, tribunál prova katak arguida provadu foti ai-
kabelak baku ofendidu nia kanotak, liman kabun no rakut ofendidu nia kakorok, hirus 
matan no kabun nune’e rezulta bubu no moras iha ofendidu nia kidan, liman kabun 
parte loos, kanek riska no moras iha kakorok, hirus matan no kabun. 
 
Bazeia ba faktu provadu sira no tetu sirkunstánsia hotu-hotu ne’ebé iha, tribunál konklui 

prosesu ne’e no kondena arguida ho pena prizaun fulan haat, suspende nia ezekusaun 

ba tinan ida. 

 
2. Krime ofensa ba integridade fízika simples 
Nú. Prosesu    : 0320/23 PNSIC 
Kompozisaun Tribunál  : Singulár  
Juisa     : Dra. Jumiaty Freitas  
Prokuradór    : Dr. Pedro Baptista 
Defeza    : Dr. Germano Ramos   
Desizaun    : Omologa pedidu dezisténsia keixa 
  
Iha 3 Jullu 2025, Tribunál Judisiál Primeira Instánsia Dili, prezide tentativa konsiliasaun 
ba krime ofensa ba integridade fízika simples ne'ebé envolve arguidu DBP hasoru 
ofendidu MAA, iha Munisípiu Dili. 
 
 



Tentativa konsiliasaun1 
Bazeia ba artigu 262 KPP kona-ba tentativa ba konsiliasaun tribunál halo tentativa 
konsiliasaun. Iha prosesu tentativa konsiliasaun ne’e, ofendida konkorda dame malu no 
dada fali nia kazu ne’e hasoru arguidu ho kondisaun arguidu tenke selu osan ho 
montante US$200.00 ba ofendidu tanba gastu ona osan hodi halo tratamentu. Arguidu 
prontu fó osan ho montante US$200.00 ba ofendidu ne’ebé gastu ona hodi halo 
tratamentu.  Antes ne’e ofendidu hakarak dada kazu ne’e ho kondisaun ida katak 
arguidu tenke selu osan US$ 200.00. Mesmu nune’e, ofendidu haree ba aktu ne’ebé 
arguidu komete  rezulta ofendidu hetan kanek bo’ot iha ulun,  nune’e ofendidu altera ka 
muda ninia hanoin atu aumenta osan indemnizasaun husi $200.00 ba US$500.00 . Ikus 
mai arguidu konkorda atu halo-tuir  proposta ka pedidu osan ba ofendidu ho valor osan 
US$500.00 ba ofendidu hodi selu fali osan sira ne’ebé ofendidu gastu ona hodi hola ai-
moruk.    
 
Alegasaun finál  
Prokuradór no defeza konkorda ho parte rua nia akordu dame ne’e no husu ba tribunál 
atu omologa dezistesia keixa ne’e.  
 
Desizaun 
Hafoin rona konkluzaun hosi prokuradór no defeza, tribunál konklui prosesu ne’e no  
omologa pedidu dezisténsia keixa refere. 
  
3. Krime ofensa ba integridade fízika neglijente 
Nú. Prosesu    : 0291/24 DIDIL 
Kompozisaun Tribunál  : Singulár   
Juisa     : Dra. Ersilia de Jesus 
Prokuradór    : Dr. Osorio de Deus 
Defeza    : Dr. Jose da Silva   
Desizaun    : Omologa pedidu dezisténsia keixa             
  
Iha 4 Jullu 2025, Tribunál Judisiál Primeira Instánsia Dili, prezide julgamentu tentativa 
konsilisaun ba krime ofensa ba integridade neglijente ne'ebé envolve arguidu HS 
hasoru nia feen, iha Munisípiu Dili.   
 
Akuzasaun Prokuradór  
Prokuradór akuza arguidu katak, iha 31 Outubru 2024, dadeer, arguidu buti ofendida 
nia kakorok halo ofendida dada iis ladi’ak, arguidu nia liman kukun kona ofendida nia 
kakorok halo kanek no raan. Iha akontesimentu ne’e ofendida nia bin maka sori netik. 
Ofendida ho nia-bin sira iha Loja Seiara, arguidu ho motorizada tuir ba husu ofendida 
dehan buka saida mai iha ne’e, hafoin arguidu buti kedas ofendida nia kakorok halo 
ofendida dada iis ladi’ak no arguidu nia liman kukun kona ofendida nia kakorok halo 
kanek no raan.  
  

 
1 Iha kazu ne’e, JSMP la aprezenta akuzasaun tanba juis titulár, la pronunsia ka la halo leitura ba akuzasaun durante 

audensia julgamentu. 



Iha loron hanesan, maizumenus iha oras tuku 7:00 kalan, arguidu tula sira nia oan feto 
ho motor no halai ho velosidade maka’as, nune’e ofendida ta’uk no ho motor halai tuir 
no toman iha viziñu nia uma, arguidu ba hakuak metin ofendida no tuku dala ida iha 
matan fukun parte loos no rezulta kanek no raan sai. 
  
Hafoin akontesimentu ne’e, ofendida ba aprezenta keixa iha polísia no ba halo 
tratamentu iha Sentru Saúde Komoro. 
 
Prokuradór akuza arguidu ho krime ofensa ba integridade fízika simples  tuir artigu 145 
KP ho moldura penál tinan 3 prizaun ka multa no konjuga ho artigu 2, 3 (a) no 35 (b) no 
36 LKVD. 
  
Produsaun ba prova sira  
Arguidu deklara katak akuzasaun prokuradór nian ne’e balun laloos. Arguidu deklara 
katak loos maka iha 31 Outubru 2024, iha dadeer haree ofendida ho kolega sira la’o 
hamutuk ba Super Merkadu Seiara, arguidu kaer ofendida nia hasan dudu maka liman 
kukun kona iha ofendida nia kakorok, arguidu rasik la hatene ofendida nia hasan kanek. 
Arguidu deklara, la iha intensaun atu hakanek ofendida nia kakorok. Arguidu hanesan 
fó hanoin deit ba ofendida atu labele la’o hamutuk ho kolega sira ne’e, tanba la’o 
hamutuk kolega sira ne’e sempre konta fali ema.   
   
Arguidu mós deklara katak, iha lokraik kuandu arguidu tula hela sira nia oan feto, 
ofendida halai tuir to’o iha viziñu nia uma, ofendida ko’alia barak no kaer hela fatuk 
bo’ot ida atu tuda arguidu. Nune’e arguidu tuun hosi motor hodi hakuak ofendida hodi 
baku sai fatuk iha ofendida nia liman, maka halo arguidu nia liman kona ofendida nia 
matan fukun kanek. Arguidu mós dehan, la iha intensaun atu baku ofendida, maibé 
baku sai fatuk ne’ebé ofendida kaer hela.  
 
Depois akontesimentu ne’e, arguidu ho ofendida di’ak malu fali ona, mezmu nune’e sira 
nafatin moris separa tanba ofendida nia inan aman maka lakohi ona arguidu moris 
hamutuk ona ho ofendida.   
 
Entretantu, ofendida konfirma faktu hotu iha akuzasaun prokuradór nian no deklara 
katak iha momentu ne’eba arguidu kondus hela motorizada hetan ofendida ho nia bin 
no kolega sira iha Super Merkadu Seara, arguidu hirus hodi dehan “ó buka saida mai 
iha ne’e”. Depoisde husu nune’e, arguidu kaer ofendida nia hasan hodi rasta, hafoin 
arguidu nia liman kukun kona iha ofendida nia kakorok ne’ebé rezulta kanek ho ran sai 
barak.  
 
Ofendida mós reforsa deklarasaun arguidu nia, depois akontesimentu ne’e sira di’ak 
malu ona, maibé sira nafatin moris separa, ofendida ho sira nia oan feto hela hamutuk 
ho ofendida nia inan aman. Sira nia oan ida maka hela hamutuk ho arguidu.  
  
Alegasaun finál 
Prokuradór konsidera aktu krime ne’ebé arguidu halo ne’e priense elementu krime 
ofensa ba integridade fízika neglijente tanba arguidu laiha intensaun atu baku no 



hakenek ofendida, maibé bainhira arguidu kaer ofendida nia hasan dada ses hosi nia 
kolega sira mak arguidu nia liman kukun kona iha ofendida nia kakorok no rezulta 
kanek.   
 
Hanesan mós faktu ne’ebé akontese iha lokraik, arguidu laiha intensaun atu baku 
ofendida nia liman, maibé ho intensaun atu baku monu fatuk iha ofendida nia liman 
ne’ebé  ofendida uza atu tuda arguidu. Bainhira arguidu hakuak metin ofendida no baku 
monu fatuk refere hosi ofendida nia liman, nune’e arguidu nia liman kona iha ofendia 
nia matan fukun parte loos no rezulta kanek. Haree ba faktu sira ne’e hotu, prokuradór 
husu ba tribunál atu halo alterasaun ba kualifakasaun jurídiku hosi krime ofensa ba 
integridade fízika simples iha artigu 145 KP konjuga ho artigu 2, 3 (a) no 35 (b) 
LKVD  ba fali krime ofensa ba integridade fízika neglijente iha artigu 148 KP no husu 
atu halo tentativa konsiliasaun. 
  
Entretantu, defeza mós konkorda ho pedidu prokuradór tanba hafoin produsaun ba 
prova arguidu deklara katak nia laiha intensaun atu baku no halo kanek ofendida maibé 
tanba falta kuidadu arguidu nian halo ofendida nia kakorok kanek no matan fukun parte 
loos mós kanek. Ho razaun sira ne’e defeza husu atu halo tentativa konsiliasaun no 
karik ofendida hakarak deziste, husu atu omologa.    
  
Desizaun 
Hafoin halo avaliasaun ba faktu sira hotu, tribunál entende katak krime ne’e priense 
elementu krime ofensa ba integridade fízika neglijente. Konkluzaun ne’e bazeia ba 
deklarasaun arguidu nian, katak la iha intensaun atu hakanek ofendida nia kakorok ho  
matan fukun parte loos, ne’ebé reforsa mós hosi deklarasaun ofendida nian.   
 
Tribunál bazeia ba artigu 274 KPP kona-ba alterasaun kona-ba kualifikasaun jurídiku 
hodi halo aleterasaun jurídiku ba krime ne’e hosi krime ofensa ba integridade fízika 
simples iha artigu 145 KP konjuga ho artigu 2, 3 (a) no 35 (b) LKVD  ba fali krime 
ofensa ba integridade fízika neglijente iha artigu 148 KP no kontinua ba halo tentativa 
konsiliasaun tuir artigu 106 KP kona-ba krime nia natureza, artigu  262 KPP kona-ba 
tentativa ba konsiliasaun no artigu 216 KPP kona-ba renunsia no dezisténsia keixa.  
  
Iha tentativa konsiliasaun ne’e ofendida hakarak dada fali nia kazu ne’e hasoru arguidu 
tanba arguidu laiha intensaun no tanba sira di’ak malu fali ona. 
  
Ho dezisténsia keixa hosi ofendida nian, tribunál hafoin konfirma ho prokuradór no 
defeza, omologa dezistensia keixa hosi ofendida ho konsekuensia absolve arguidu  
hosi krime ne’e.  
 
4. Krime violasaun seksuál ho agravasaun 
Nú. Prosesu     : 0157/20 PDDIL 
Kompozisaun Tribunál   : Koletivu 
Juis      : Dr. Ivan José Suritay Patrocino Antonino 

  Dr. Argentino L. Nunes  
: Dra. Zulmira A. Barros da Silva 



Prokuradór     : Dr. Pedro Baptista  
Defeza     : Dr. José Guterres   
Desizaun     : Absolve  
  
Iha 4 Jullu 2025, Tribunál Judisiál Primeira Instánsia Dili, prezide julgamentu leitura 
akordaun ba krime violasaun seksuál ho agravasaun ne’ebé envolve arguidu JARdC 
hasoru ofendida, iha Munisípiu Dili. 
  
Akuzasaun Prokuradór 
Prokuradór akuza katak iha 1 Novembru 2019, iha oras tuku 16:00 lokraik, arguidu 
telefone ofendida ho meus bosok ofendida lori ofendida ba fatu-ahi iha rai fuik dook hosi 
komunidade nia uma iha baraka ida ne’ebé ejiste iha to’os laran, arguidu obriga 
ofendida hodi halo relasaun seksuál. Arguidu nia hahalok ne’e rezulta ofendida isin rua 
no hahoris bebe mane.  
 
Antes ne’e iha 26 Outubru 2019, iha tuku 16:00 lokraik, arguidu telefone ofendida ho 
meui hanesan no lori ba fatin hanesan hodi halo relasaun seksuál ho ofendida. Iha 20 
Outubru 2019, iha oras tuku 8:00 dadeer, nafin ho maiu ne’ebé hanesan arguidu halo 
relasaun seksuál ho ofendida. 
 
Iha 13 Outubru 2019, iha oras tuku 16.00 lokraik, arguidu telefone ba ofendida atu sira 
sai ba pasiar ho motorizada nune’e ofendida aseita no arguidu ho motorizada ba tula 
ofendida iha nia uma no arguidu tula ba liu iha Fatu-ahi nian. 
  
To’o iha ne’ebá, arguidu lori ofendida ba liu iha toos laran, iha  rai fuik ne’ebé dook hosi 
komunidade nia uma no iha deit baraka ida eziste iha toos laran. Iha baraka ne’e 
arguidu komesa obriga ofendida atu halo relasaun seksuál, arguidu mós dada ofendida 
nia liman karuk no rasta ofendida nia bluza, nune’e ofendida liki-an, arguidu la konsege 
halo relasaun seksuál ho ofendida. Nune’e, arguidu mós komesa konversa fali ho 
ofendida no hamaus ofendida katak se sira na’in rua toba hamutuk no ofendida isin rua, 
arguidu pronto atu kaben ho ofendida. Mezmu nune’e, ofendida kontinua lakohi ka 
rejeita no arguidu tula fali ofendida ba nia uma.   
 
Iha 16 Juñu 2019, iha oras tuku 16:00 lokraik, arguidu ho ofendida kuñese malu iha lia 
iha ida iha Aileu no sira fó númeru kontaktu ba malu. 
  
Prokuradór akuza arguidu kontra artigu 172 KP kona-ba violasaun seksuál konjuga ho 
artigu 173 (a no d) KP kona-ba agravasaun.  
  
Produsaun ba prova sira 
Iha julgamentu, tribunál la rona deklarasaun hosi arguidu, tanba arguidu notifika deit ho 
notifikasaun editál, liuhosi anunsia ka taka sai iha públiku. 
 
Entretantu, ofendida deklara katak sira koñese malu iha lia ida iha Aileu, arguidu dehan 
sira família no sira fó númeru telefone ba malu. Depoisde lia ne’e hotu no tu’un mai Dili, 
arguidu kontaktu no mensajem ofendida, lao ba uma baraka hodi halo relasaun 



seksuál. Ofendida hatutan katak relasaun seksuál ne’ebé sira halo ne’e la obriga, tanba 
antes sira atu halo relasaun seksuál arguidu promote ona ba ofendida kuandu isin rua 
sira hola malu, ho promesa sira ne’e maka ofendida mós hakarak halo relasaun seksuál 
ho arguidu. Maibé bainhira ofendida gravida arguidu lakohi responsabiliza ba hahalok 
ne’ebé nia halo ona, nune’e ofendida ho nia família aprezenta keixa. Ofendida dehan, 
kuandu sira halo relsaun seksuál ne’e ofendida halo ona idade 16 fulan 9.   
 
Alegasaun finál 
Iha alegasaun prokuradór konsidera, relasaun seksuál entre arguidu ho ofendida ne’e 
tanba hakarak ho hakarak, arguidu la obriga ofendida atu halo relasaun seksuál, nune’e 
aktu ne’ebé arguidu nian ne’e la prense krime violasaun seksuál ho agravasaun. Tanba 
ne’e husu ba tribunál atu absolve arguidu hosi krime ne’e, karik tribunál entende seluk 
husu justisa.   
  
Entretantu, defeza konkorda ho pedidu hosi prokuradór nian atu absolve arguidu hosi 
krimé ne’e, tanba relasaun seksuál ne’ebé akontese ne’e tanba ho konseñtimentu.   
  
Desizaun  
Hafoin halo avaliasaun ba faktu sira hotu, tribunál prova katak arguidu ho ofendida halo 
relasaun seksuál ne’e ho konsentimentu laiha faktu koersiva ruma hosi parte ida. 
Provadu mós katak relasaun seksuál ne’e sira halo bebeik ona to’o ofendida isin-rua, 
arguidu mós reijeita responsabliza, nune’e ofendida mós ba hato’o keixa ba polísia. 
Bazeia ba faktu provadu sira tribunál konklui prosesu ne’e no absolve arguidu hosi 
krime ne’e.   
  
5. Krime burla agravada 
Nú. Prosesu    : 0041/21 ERSIC 
Kompozisaun Tribunál  : Koletivu 
Juis     : Dr. Argentino L. Nunes 

: Dr. Ivan P. J. Suritay Antonino.  
: Dra. Zulmira A. Barros  

Prokuradór    : Dr. Ricardo L. Godinho 
Defeza    : Dr. Jose Guterres  
Desizaun    : Pena prizaun tinan 1 suspende ba tinan 1 no selu 
                                             indemnizasaun sivíl US$1,500.00 
                                                                                           
Iha 04 Jullu 2025, Tribunál Judisiál Primeira Intánsia Dili, prezide julgamentu leitura 
akordaun ba krime burla agravadu ne’ebé envolve arguidu BSSM no JdD hasoru 
ofendidu TdD, CdD no JdD, iha Munisípiu Ermera. 
  
Akuzasaun Prokuradór 
Prokuradór akuza katak iha 7 Jullu 2017, ofendidu sira hasoru malu ho arguidu BSSM 
no JdD. Iha hasoru malu ne’e arguidu na’in rua esplika ba ofendidu sira katak ofendidu 
sira ninia “dokumentu loos hotu ona iha Ministériu Sosiál maibé tanba ema barak 
nune’e sei demora ka hatan tempu uitoan mak foin sai. Arguidu sira hatutan katak se 
ofendidu sira hakarak sai lalais kriteria mak tenke fó osan”. Arguidu sira mós la termina 



osan nia montante maibé hateten deit katak “la termina nia valor maibé tuir idak-idak 
nia komprensaun deit”.    
  
Depoisde arguidu sira esplika, ofendidu TdD entrega kedas US$300.00 ba arguidu 
sira, ofendidu CdD mós entrega US$300.00 no ofendidu JdD mak entrega osan 
US$200.00 ba arguidu sira.  
  
Hafoin semana ida arguidu sira hahú kontaktu fali ofendidu sira katak “dokumentu 
hatama ona ba Komisaun Omenajem ba Asuntu Veteranu nian no hein deit ona, maibé  
imi tenke aumenta tan osan nune’e prosesu bele la’o lalais”. 
  
Hafoin simu telefone hosi arguidu sira, iha 26 Agostu 2017, ofendidu sira kada ema fó 
tan US$200.00 hamutuk US$600.00 no ba entrega iha arguidu sira.  
  
Iha 9 Setembru 2017, ofendidu sira kada ema tau osan hamutuk US$200.00 no 
hamutuk US$600.00 no ba antrega tan ba arguidu sira. 
 
Iha 29 Outubru 2017, ofendidu sira kontinua tau osan kada ema US$200.00 hamutuk 
US$600.00 entraga tan ba arguidu sira.  
  
Iha 29 Outubru 2017, arguidu sira hateten ba ofendidu sira katak “osan ne’ebé ofendidu 
sira hatama ne’e mak ikus ona, agora sira hein deit tempu semana ida ka rua hanesan 
ne’e ministériu halo ona pagamentu.  
  
Arguidu sira mós bosok ofendidu sira atu loke ona sira nia konta bankaria nune’e iha 
semana ida ka rua hanesan ne’e osan bele tama ona.  Maibé to’o agora osan refere 
seidauk sai deit. Aktu hosi arguidu sira nia hahalok ne’e ofendidu sira hetan prejuizu 
hamutuk US$3,000.00. 
 
Prokuradór akuza arguidu sira nu’udar ko-autor ba krime burla agravada iha artigu 267 
KP ho modura penál hosi tinan 3 to’o tinan 10 prizaun.  
  
Produsaun ba prova sira 
Iha julgamentu, tribunál la rona arguidu BSSM tanba arguidu ba tiha serbisu iha rai liur.  
Enkuantu, arguidu JdD deklara katak faktu sira iha akuzasaun ne’e balun loos no balun 
la loos. Faktu n’ebé loos maka arguidu hetan informasaun hosi arguidu BSSM katak nia 
bele ajuda trata veteranus sira nia dokumentu ne’ebé demora iha ministériu atu sira 
bele simu lalais sira nia osan veteranu nian. Rona ida ne’e arguidu JdD mós bainhira 
hasoru malu ho ofendidu sira iha Suku Talimoru nian, hosi informasaun arguidu BSSM 
nian, arguidu JdD mós ba hasoru ofendidu sira hosi informa ba sira atu entrga hela sira 
nia dokumentu ba arguidu BSSM hodi trata lalais.   
 
Arguidu JdD informa, osan ne’ebé ofendidu sira entega ba nia, osan sira ne’e entrega 
hotu ba arguidu BSSM, kuandu entrega osan arguidu BSSM fó deit US$10.00 atu ense 
mina ba mai Letefoho ho Gleno ba foti dokumentu ofendidu sira nian.   
  



Arguidu JdD mós deklara katak hosi nia parte hakarak ajuda ofendidu sira tanba antes 
ne’e iha ona akordu ho ofendidu sira kuandu ofendidu sira nia osan veteranus sai ema 
ida sei fó osan ba arguidu ho montante US$1,000.00. Arguidu JdD mós deklara katak 
nia la kuñese arguidu BSSM serbisu iha Komissaun Omenajen, bainhira arguidu JdD 
trata dokumentu haree arguidu BSSM ne’ebé informa ba arguidu JdD, arguidu BSSM 
bele trata dokumentu ho lalais.   
  
Entretantu, ofendidu sira konfirma faktu hotu iha akuzasaun no deklara katak, loos duni 
osan ne’e sira entrega hotu ba arguidu JdD foin entrega ba arguidu BSSM. Ofendidu 
sira mós konfirma katak sira ho arguidu JdD iha ona akordu katak depoisde sira  sira 
nia osan sai, kada ema atu fó osan ho montante US$1.000.00, ba arguidu. 
 
Alegasaun finál 
Iha alegasaun prokuradór haktuir katak iha produsaun ba prova tribunál la rona arguidu 
BSSM tanba arguidu serbisu ona iha rai liur. Arguidu JdD konfesa parsial ba faktu iha 
akuzasaun no ofendidu sira konfirma faktu hotu iha akuzasaun. Tanba ne’e  prokuradór 
mantein nia akuzasaun no husu ba tribunál atu kondena arguidu BSSM ho pena 
prizaun tinan 3 suspende nia ezekusaun ba tinan 5, no kondena argidu JdD ho pena 
prizaun tinan 3 suspende nia ezekusaun ba  tinan 3. Prokurador mós husu ba tribunál 
atu kondena arguidu sira JdD hamutuk ho arguidu BSSM atu selu fila fali osan ofendidu 
sira nian ne’ebé benefisia ona ba sira.   
 
Defeza iha nia alegasaun husu ba tribunál atu absolve arguidu JdD hosi krime ne’e 
tanba arguidu la hetan benefisiu ruma hosi aktu ne’e. defeza konsidera arguidu JdD 
mós sai vítima ba arguidu BSSM nia hahalok tanba arguidu la hetan benefisiu ruma 
hosi aktu arguidu BSSM nia.     
  
Desizaun 
Hafoin halo avaliasaun ba faktu sira hotu, tribunál halo separasaun ba prosesu tuir 
artigu 25 KPP ba arguidu BSSM tanba arguidu ba tiha ona serbisu iha rai liur. Iha 
avalisaun ne’e, tribunál prova faktu hotu durante julgamentu, tribunál prova katak, 
arguidu JdD prátika krime burla.  
 
Haktuir faktu sira hotu ne’ebé prodús durante julgamanetu, tribunál prova katak arguidu 
provadu prátika krime burla agravadu tuir akuzasaun prokuradór nian hasoru ofendidu 
sira. 
 
Bazeia ba faktu provadu sira no tetu mós ho sirkunstánsia hotu-hotu ne’ebé asosiadu 
ho krime ne’e, tribunál konklui prosesu ne’e no kondena arguidu JdDd ho pena prizaun 
tinan ida supende nia ezekusaun ba tinan ida no selu fali indemnizasaun ho totál 
US$1,500.00 ba ofendidu sira. 
  
6. Krime Infantisídiu  
Nú. Prosesu    : 0501/20 DICMR 
Kompozisaun Tribunál  : Koletivu 
Juis     : Dra. Ersilia de Jesus, 



                                           : Dra. Ana Paula Fonseca 
: Dr. Jose M. de Araujo  

Prokuradór    : Dr. Reinato Bere Nahak 
Defeza    : Dr. Fransisco Caetano 
Desizaun    : Pena prizaun tinan 3 suspende ba tinan 5 
 
Iha 14 Jullu 2025, Tribunál Judisiál Primeira Instánsia Dili, prezide julgamentu leitura 
akordaun ba krime infantisídiu ne'ebé envolve arguida HdC, iha Munisipiu Dili. 
 
Akuzasaun Prokuradór  
Prokuradór akuza katak iha 17 Outubru 2020, iha oras tuku 20:00 kalan, arguida tama 
ba iha haris-fatin hahoris tiha bebe mane ida no buti mate tiha bebe refere no tau iha 
balde ida rai iha haris fatin liur. Maizumenus iha oras tuku 23:00 kalan, arguida ba tuir 
iha sala vizita dehan dehan nia moras nune'e arguida nia tian LG no testemuña BP mak 
tula fodik arguida ba Sentru Saúde Komoro. 
  
Bainhira to’o iha Sentru Saúde Komoro, médiku sira halo diagnóstika foin deskobre 
katak arguida foin partu hotu, nune’e husu ba arguida nia tia LG ho testemuña BP atu 
hein arguida. Arguida nia tia LG ho testemuña BP hakfodak tanba sira la hatene kuandu 
arguida foin maka partu. Testemuña BP fila ba haree bebe refere iis kotu ona no tau iha 
balde iha haris fatin liur. 
  
Hafoin akontesimentu ne'e, iha dadeer bebe nia isin mate família lori ba iha Atabae 
maibé Polisia sira lori tun fali mai Dili hodi halo autopsia no deskobre katak bebe mate 
tanba arguida mak oho. 
  
Arguida nia hahalok ne'e prokuradór akuza kontra artigu 142 KP kona-ba krime 
infatisídiu ho moldura penal tinan 3 to’o tinan 10 prizaun. 
 
Produsaun ba prova sira 
Iha julgamentu arguida deklara loos duni kuandu nia isin rua família sira la hatene, 
arguida isin rua ba N ne’ebé agora dadaun hanesan nia la’en. Arguida rekuñese loos 
duni nia partu bebe mane ida, iha oras tuku 20:00 kalan, arguida kabun moras atu 
sintina nune’e arguida ba haris fatin atu sintina derepenti hahoris bebe iha loos kloset 
laran. Arguida dehan depoisde partu hotu raan mós sai barak ne’ebé halo arguida oin 
halai no la  hatene buat ida, no  arguida  foin iha konsensia bainhira nia iha ona  Sentru 
Saude Komoro. Arguida dehan nia rasik la hatene se maka tau bebe ne’e iha balde 
laran. Arguida dehan katak iha momentu namora ho N ne’ebé agora sai nia la’en família 
sira hatene.  
 
Antes ne’e arguida la iha problema ho família ho N, arguida dehan nia rasik la hatene 
bebe ne’e moris mai mate kedas ka moris tanba iha momentu ne’eba raan fakar halo 
arguida oin nakukun. Arguida arrepende no sente tristi ho akontesimentu ne’e, no foin 
permeiravés mai hatan iha tribunál.  
  



Iha depoimentu testemuña LdC nia ba tribunál katak, arguida hanesan testemuña nia 
bin boot nia oan, no nu’udar estudante ne’ebé hela hamutuk ho nia tia. Testemuña 
depoimenta liután katak bainhira arguida isin rua testemuña la hatene ida, tanba 
arguida subar nia isin rua.  Iha 17 Outubru 2020, iha oras tuku 23:00 kalan, testemuña 
haree ba arguida nia oin haree kamutis loos, nune’e testemuña telefone ba BdC tula ho 
motor no sira lori arguida ba Sentru Saúde Komoro. Depoisde to’o iha ospitál foin 
hatene  arguida moras no oin kamutis tanba foin partu. Depois fila ba uma, ba haree iha 
haris fatin maibé bebe mate ona, tau hela iha balde ida tau iha haris fatin.   
 
Testemuña AGG hanesan ofendida nia tian depoimenta katak, testemuña foin fila hosi 
Atabae mai Dili ho asuntu serbisu, no sira hela hamutuk ho arguida nia tia LdC. 
Bainhira arguida moras, testemuña BdC maka tula ba ospital, testemuña AGG mós tuir 
ba ospital no to’o iha ne’eba tetemuña LdC ho BdC dehan, arguida oin kamutis ne’e 
tanba foin partu no kauza raan sai barak.    
 
Testemuña BdC hanesan arguida nia primu deklara katak iha momentu ne'eba nia iha 
nia uma iha Kampung Baru maibé LdC mak kontaktu dehan ba lalais Fatuhada. Nune'e 
testemuña mós ba iha Fatuhada, no to’o iha ne'eba, sira nain tolu ba ospitál hamutuk.  
To’o iha ospitál arguida ho LdC maka tama ba salah konsulta, konsulta hotu testemuña 
BdC rona deit hosi LdC dehan, arguida moras oin kamutis ne’e, tanba arguida foin partu 
hotu. Mezmu nune’e sira mós la hatene bebe ne’e tau iha ne’ebé, testemuña BdC fila 
kedas ba uma, no ba haree iha haris fatin foin hetan fali bebe ho kondisaun mate ona 
iha balde laran, iha duni haris fatin laran.   
 
Iha depoimentu testemuña peritu hosi Ospitál Nasionál Guidu Valedares Doutora 
NR depoimenta ba tribunál katak bebe ne’e moris mai %100 moris hela/kondisaun 
saudavél. Tanba iha ezaminasaun médiku hatudu katak bebe ne’e mate tanba  kauza 
hosi la iha oksijénu (dada iis la di’ak) no iha bebe ne’e nia kakorok iha sinál fiziku liman 
fatin ne’e kauza  bebe dada iis ladi’ak no afeta bebe ne’e mate.   
  
Alegasaun finál 
Iha alegasaun prokuradór nian haktuir katak, arguida provadu komete faktu sira tuir 
akuzasaun. Maske arguida konfesa faktu alegadu sira parsialmente, maibé hosi 
ezaminasaun mediku hatudu katak bebe ne’e moris mai ho kondisaun diak no normal, 
maibé ikus mai bebe ne’e mate tanba kauza hosi ofendida buti nia kakorok no 
kauza bebe dada iis  la diak no rezulta bebe ne’e mate. Ho prova sira ne’e, prokuradór 
la iha dúvida no husu ba tribunál atu kondena arguida ho pena prizaun tinan 4. 

  
Entretantu, iha defeza nia alegasaun haktuir katak mezmu relatóriu hosi rezultadu 
autópsia, hatudu katak labarik mate tanba falta  oksijéniu maibé arguida deklara katak 
faktu sira iha akuzasaun prokuradór nian balun loos no balun la loos. Arguida deklara 
katak iha momentu arguida sente atu ba soe bee ki’ik nune’e arguida hanoin atu ba 
haris fatin no hakas-an mak derepente bebe mós moris mai monu tun ba liu kloset laran 
no hafoin bebe moris, arguida mós oin nakukun ona no la hatene-an tanba raan sai 
barak. Iha altura arguida desmaia família lori kedas ba iha ospitál no to’o iha ospitál 



mak arguida hatene-an. Arguida mós durante isin rua nunka ba halo tratamentu iha 
ospitál, tanba ne’e husu ba tribunál atu tetu no absolve arguida hosi krime ne’e. 

 
Desizaun  
Hafoin halo avaliasaun ba faktu hotu, tribunál prova katak arguida provadu prátika krime 
infantisídu tuir akuzasaun prokuradór nian.  
  
Mezmu arguida nega katak hafoin nia partu nia oin nakukun no la hatene-an tanba raan 
sai barak no to’o tiha sentru saúde mak nia foin hatene-an. Maibé iha relatóriu médiku 
provadu kata iha liman fatin iha bebe nia kakorok no bebe ne'e mate tanba dada iis la 
diak (laiha oksijéniu) hodi rezulta bebe ne'e mate. 
  

Bazeia ba faktu provada sira ne'e no tetu sirkunstánsia hotu-hotu ne'ebé iha, tribunál 

konklui kondena arguida ho pena prizaun tinan 3 suspende nia ezekusaun ba tinan 5. 

 
7. Krime maus-tratus ba kónjuje  
Nú. Prosesu    : 0187/22 DICMR 
Kompozisaun Tribunál  : Koletivu    
Juisa     : Dra. Zulmira A. Barros 
    : Dr. Argentinho Luisa Maria Nunes 
    : Dr. Ivan José Suritay Patrocíno Antonino 
Prokuradór     : Dr. Napolião Soares da Silva 
Defeza     : Dr. Evangelino P. Gosmão (Pessoa idonia) 
Desizaun    : Pena prizaun tinan 2 suspende ba tinan 2  
  
Iha 31 Jullu 2025, Tribunál Judisiál Primeira Instánsia Dili, prezide julgamentu leitura 
akordaun ba krime maus-tratus ba kónjuje ne'ebé envolve arguidu MAFP hasoru nia 
feen, iha Munisípiu Dili. 
  
Akuzaun Prokuradór 
Prokuradór akuza arguidu katak, iha data ho fulan ne’ebé la apura maibé iha tinan 
2021, iha oras tuku 21:00 kalan, arguidu tuku ho maka’as dala ida iha ofendida nia 
kanuruk no rezulta ofendida sente moras iha kanuruk. Depoisde akontesementu ne’e 
ofendida mós la hato’o keixa.   
 
Maizumenus iha Jullu 2021, iha oras tuku 22:00 kalan, arguidu tuku ho maka’as iha 
ofendida nia tilun hun parte karuk, rezulta ofendida sente moras iha tilun-hun parte 
karuk no halo ofendida mós oin nakukun, akontesementu ne’e halo ofendida sente tristi 
no trauma, iha momentu akontesimentu ne’e ofendida gravida hela.   
  
Iha 15 Abril 2022, iha oras tuku 10:00 dadeer, arguidu tuku dala ida ho maka’as iha 
ofendida nia kanuruk halo ofendida monu ba rai. Arguidu kontinua kaer ofendida nia 
liman fuan ki’ik hodi silu. Aktu ne’e halo ofendida sente moras iha kanuruk no oin 
nakukun, kauza moras nomós iha liman fuan ki’ik to’o naksalak no moras.   
  



Prokuradór akuza arguidu kontra artigu 154 KP kona-ba krime maus-tratus ba konjuje 
ho moldura penál tinan 2 to'o tan 6 prizaun konjuga ho artigu 2,3(a) no 35 (a) no 36 
LKVD. 
  
Produsaun ba prova sira  
Iha arguidu nia deklarasaun arguidu admite integralmente ba faktu sira iha akuzasaun 
no deklara katak arrepende nia hahalok. Arguidu mós deklara katak hafoin 
akontesimentu ne'e arguidu husu deskulpa no sira di’ak malu fali. Arguidu mós deklara 
katak foin primeravés mai hatan iha tribunál no promete sei la halo tan iha futuru. 
  
Iha ofendida nia deklarasaun konfirma mós akuzasaun prokuradór nian no konfirma 
mós deklarasaun arguidu nian kona-ba arguidu husu deskulpa no sira di’ak malu fali 
ona.  
  
Alegasaun finál  
Prokuradór konsidéra faktu hotu-hotu provadu. Mezmu arguidu konfesa husu ona 
deskulpa ba ofendida no sira di’ak malu ona maibé atu halo prevensaun iha futuru, 
prokuradór husu ba tribunál atu kondena arguidu ho pena prizaun tinan 2 fulan 6 no 
suspende nia ezekusaun tinan 2 fulan 6.  
  
Defeza iha nia alegasaun husu ba tribunál atu absolve tanba arguidu konfesa, 
arrepende nia hahalok, husu ona deskulpa no promete sei la halo tan. 
 
Desizaun 
Iha julgamentu leitura akordaun ne'e, tribunál prova katak arguidu provadu prátika krime 
maus-tratus ba kónjuje tuir faktu sira iha akuzasaun prokuradór nian hasoru ofendida.  
 
Bazeia ba faktu provadu sira no tetu mós ho sirkunstánsia hotu-hotu ne'ebé iha, tribunál 
konklui kondena arguidu ho pena prizaun tinan 2 suspende ba tinan 2. 
 

8. Krime ofensa ba integridade fízika simples ho natureza VD  
Nú. Prosesu    : 0007/23.ALLQD 
Kompozisaun Tribunál : Singulár 
Juis     : Dr. José Maria de Araújo 
Prokuradór   : Dr. Luis Hernani Rangel da Cruz 
Defeza   : Dra. Laura V.  Lay 
Desizaun   : Pena multa US$60.00 

Iha 16 Jullu 2025, Tribunál Judisiál Primeira Instánsia Dili, prezide leitura sentensa ba 
krime ofensa ba integridade fízika simples ho natureza violénsia doméstika, ne’ebé 
envolve arguidu MM hasoru nia feen, iha Munisípiu Aileu. 

Akuzasaun Prokuradór 
Prokuradór akuza katak iha 04 Jullu 2023, iha oras tuku 9:00 dadeer, arguidu tebe ho 
maka’as dala ida iha ofendida nia kotuk laran halo ofendida monu taka rabat ba rai. 
Arguidu kontinua sama iha ofendida nia sorin loos no karuk, sama maka’as iha kanuruk 



no tebe dala ida iha tilun sorin loos ho karuk. Aktu ne’e halo ofendida sente moras 
maka’as iha kotuk laran, kanuruk no tilun sorin loos ho karuk. Problema ne’e akontese 
tanba antes ne’e arguidu haruka ofendida atu daan hela tunis, maibé ofendida hatan 
dehan, nia tula hela bee manas atu tau ba termus, nune’e, ho nervoju arguidu tebe 
monu tiha bee manas iha sanan laran no fakar hotu.   
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 ka multa, konjuga ho artigu 2, 3(a), (b), 35(b) no 
36 LKVD. 
 
Produsaun ba prova sira  
Iha prosesu julgamentu, arguidu konfesa parsial ba faktu sira iha akuzasaun no deklara 
katak, loos ho kondisaun nervoju tebe dala rua iha ofendida nia kelen parte karuk, no 
sama dala ida iha ofendida nia liman loos. Arguidu dehan la tebe iha kotuk laran ne’ebé 
halo ofendida monu taka rabat ba rai, la sama makas iha kanuruk, no la tebe dala ida 
iha tilun sorin loos ho karuk. Arguidu mós dehan la tebe monu bee manas iha sana 
laran. Depois akontesmentu ne’e arguidu ho ofendida moris separa, arguidu tenta ona 
atu rezolve maibé familia ofendida la hatan. 
 
Iha parte seluk, ofendida konfirma faktu hotu iha akuzasaun no deklara katak antes 

problema ne’e ofendida mós gravida hela. Agora dadaun labarik mós moris ona, maibé 

ofendida mesak maka tau matan ba nia oan sira nia nesesidade báziku. Ofendida 

hatutan katak durante moris separa, arguidu la telefone hodi husu tuir kondisaun nia 

oan sira. Depois problema ne’e ofendida mós ba halo tratamentu iha Sentru Saúde 

Liquidoe.   

Alegasaun finál 
Prokuradór konsidera arguidu provadu komete krime hasoru ofendida bazeia ba  
arguidu nian deklarasaun parsial no konfirmasaun hosi lezada ba faktu sira hotu, nune’e 
husu ba tibunál atu  aplika pena multa tuir arguidu nia kapasidade ekonomia. 
 
Entretantu, defeza haktuir katak iha produsaun ba prova arguidu admite parsialmente 

ba faktu balun tanba ne’e, husu ba tribunál atu fó pena multa ne’ebé minimu tanba 

arguidu serbisu hanesan badaen uma nian. Arguidu mós foin primeiravés mai hatan iha 

tribunál no depoisde akontesementu ne’e arguidu buka ofendida atu rezolve  maibé 

ofendida nia familia maka lakohi atu tuur hamutuk hodi rezolve.   

Desizaun  
Depois avalia faktu sira hotu, tribunál konsidera faktu hotu provadu bazea ba 
deklarasaun parsial hosi arguidu no konfirmasaun hosi ofendida. Depois akontesmentu 
ne’e arguidu ho ofendida mós moris separa ona.   
 
Bazeia ba faktu provadu sira ne’e tribunál tetu hotu sirkunstasia ne’ebé hakamaan no 

hatodan arguidu, nune’e tribunál konklui prosesu ne’e no kondena arguidu ho pena  

multa US$ 60.00 ne’ebé arguidu sei selu kada loron US$ 0,50 sentavus kada loron  



durante loron 120. Tribunál mós fiksa pena alternativa durante loron 80 prizaun,  

bainhira arguidu la kumpri pena multa refere.  

9. Krime ofensa ba integridade fízika simples  
Nú. Prosesu    : 0799/23. DICMR 
Kompozisaun Tribunál : Singulár 
Juís     : Dr.  Ivan José Suritay Patricinio 
Prokuradór   : Dr. Luís Hernani Rangel da Cruz 
Defeza   : Dr. Marçal Mascarinhas 
Desizaun   : Pena prizaun fulan 9 suspende tinan1 no indeminizasaun 
                                             sivíl  
 
Iha 13 Jullu 2025, Tribunál Judisiál Primeira Instánsia Dili, prezide leitura sentesa ba 

krime ofensa ba integridade fízika simples, ne’ebé envolve arguidu AAN hasoru RL iha 

Munisípiu Dili. 

Akuzasaun Prokuradór 
Prokuradór akuza katak iha 21 Oubtubru 2023, iha oras tuku 12:00 meudia, ofendidu 
foin sai hosi eskola, la’o ain ba uma. Arguidu ne’ebé sae motor ho nia kolega, arguidu 
tuur iha kotuk kaer hela besi kanu kotak hodi sona  kedas ofendida nia kanuruk dala ida 
ne’ebé  rezulta ofendida monu kedas ba alkatraun leten ho kondisaun kanek no raan 
sai barak. Hafoin ofendidu hetan ajuda hosi nia kolega sira   no lori ba halo tratamentu 
iha Óspital Nasionál Guido Valedares (HNGV). Aktu ne’e halo ofendidu sente moras no 
kanek iha kanuruk tanba kauza besi kanu ne’ebé arguidu uza hodi sona ofendidu.  
 
Prokuradór akuza arguidu kontra artigu 145 KP kona-ba ofensa ba integridade fizíka 

simples ho moldura penál tinan 3 ka multa. 

Produsaun ba prova sira 
Iha prosesu julgamentu, arguidu deklara katak faktu iha akuzasaun ne’e la loos hotu, 
arguidu deklara katak momentu akontesimentu ne’e arguidu foin fila hosi Ermera mai 
Dili. Iha oras tuku 10:00 dadeer, kuandu arguidu to’o uma, polísia mós komesa ba 
kaptura arguidu iha uma. Polísia foin informa ba arguidu kona-ba ofendidu ne’ebé hetan 
sona. Arguidu dehan kona-ba akontesimentu sira ne’e nia rasik la hatene.  
 
Iha parte seluk, ofendidu konfirma faktu hotu iha akuzasaun no deklara katak, bainhira 

ofendidu fila hosi eskola la’o ain mesak ba uma. Derpenti nia hare arguidu sae motor ho 

nia kolega rabat kedas iha ofendidu nia kotuk. Ofendidu hare moos loos ofendidu mak 

lori besi kotak sona dala ida iha ofendidu nia kanuruk, tanba iha momentu ne’eba 

arguidu la uja kapseti. Arguidu nia kolega ofendidu mak la bele identifika tanba uza 

kapaseti. Depois akontesmentu ne’e ema lori ofendidu ba kedas halo tratamentu iha 

HNGV.  

Alegasaun finál 



Prokuradór konsidera arguidu provadu komete krime hasoru ofendidu tuir akuzasaun 
prokuradór nian. Mezmu arguidu koko atu nega faktu hotu iha akuzasaun, maibé 
ofendidu ema ne’ebé sofre hosi akontesimentu ne’e konfirma faktu hotu iha akuzasaun. 
Antes problema ne’e akontese, arguidu ho ofendidu mós iha ona problema entre arte 
marsiais nune’e husu ba tribunál atu kondena arguidu ho pena multa tuir kapasidade 
arguidu nian.   
 
Entretantu, defeza iha nia alegasaun, dúvidas ho produsaun ba prova tanba hosi 
arguidu deklara nia la sona ofendidu tanba akontesimentu ne’e arguidu iha hela Ermera 
foin atu mai Dili. Arguidu to’o tiha uma mak foin polísia ba kaer no informa hela katak, 
nia maka sona ofendidu. Iha fatin akontesimentu ne’e la iha ema ida maka haree kona-
ba akontesimentu ne’e. Nune’e husu ba tribunál atu tetu hotu arguidu nia deklarasaun 
iha julgamentu, husu atu aplika pena tuir konviksaun tribunál nian.  
 
Desizaun 
Depoisde avalia faktu hotu, tribunál konsidera arguidu provadu uza besi kotak hodi 
sona ofendidu nia kanuruk parte loos dala ida. Faktu ne’e konfirma mós ho ofendidu 
maka haree rasik arguidu maka kaer besi kotak hodi fai ofendidu. 
 
Bazeia ba faktu provadu sira ne’e tribunál konklui prosesu ne’e no kondena arguidu ho 
pena prizaun fulan sia (9), suspende nia ezekusaun ba tinan ida (1). Tribunál mós 
kondena  arguidu selu indemnizasaun sivíl ho montante US$100.00. 
 
10. Krime ofensa ba integrdade fízika simples ho natureza VD 

Nú Prosesu    : 0723/24.DICMR 
Kompozisaun Tribunál : Singulár   
Juisa     : Dra. Ersília de Jesus 
Prokuradór   : Dr. Ozoriu de Deus 
Defeza   : Dr. Sergio Dias Quintas 
Desizaun   : Pena multa US$90.00 

Iha 07 Jullu 2025, Tribunál Judisiál Primeira Instánsia Dili, prezide leitura sentensa ba 

krime ofensa ba integridade fízika simples ho natureza violénsia doméstika, ne’ebé 

envolve arguidu OOS hasoru nia feen, iha Munisípiu Dili.  

Akuzasaun Prokuradór 
Prokuradór akuza katak iha 11 Outubru 2024, iha oras tuku 19:25 kalan, arguidu basa 
dala ida iha ofendida nia tilun huun, no arguidu buti metin ofendida nia kakorok. Aktu 
ne’e halo ofendida hetan moras no bubu iha tilun huun ho kakorok, nune’e ofendida 
mós ba halo tratamentu iha Sentru Saúde Komoro.   
Prokuradór akuza arguida kontra artigu 145 KP kona-ba ofensa ba integridade fízika 

simples ho moldura penál to’o tinan 3 ka multa no konjuga ho artigu 2, 3, (a), 35 (b) no 

36 LKVD. 

Produsaun ba prova sira   



Iha prosesu julgamentu, arguidu nega faktu iha akuzasaun katak arguidu la basa iha 
hasan. Arguidu rekuñese faktu ne’ebé loos maka arguidu buti iha ofendida nia kakorok. 
Tuir arguidu problema ne’e akontese bainhira arguidu fila serbisu iha oras lokraik to’o 
uma haree hela ofendida sei joga bingu no la tein no la fó haris labarik sira. Depois 
akontesimentu to’o agora sira seidauk di’ak malu. Mezmu nune’e, arguidu deklara katak 
arrepende ninia hahalok no foin primeiravés mai hatan iha tribunál. 
 
Entretantu ofendida haktuir katak arguidu basa dala ida iha ofendida nia tilun hun no 

buti iha kakorok, hafoin ida ne’e ofendida mós foti ai hodi baku iha arguidu nia liman. 

Ofendida mós reforsa deklarasaun arguidu nian katak depois akontesimentu ne’e, sira 

seidauk di’ak malu. Mezmu nune’e ofendida perdua ona arguidu. Depois iha produsaun 

prova arguidu ho ofendida di’ak malu fali perante autoridade judisiál sira nia oin.   

Alegasaun finál 
Prokuradór haktuir katak arguidu konfesa parsialmente ba faktu iha akuzasaun maibé 
ofendida konfirma faktu hotu iha akuzasaun. Atu halo prevensaun ba krime ho natureza 
violénsia doméstika atu la akontese tan iha futuru no arguidu labele repete tan  kualker 
aksaun krime hasoru ofendida, husu ba tribunál atu aplika pena prizaun tinan ida  (1) 
suspende  nia ezekusaun ho períodu  tinan ida (1).   
 
Entretantu defeza haktuir katak arguidu konfesa parsial ba faktu iha akuzasaun, perante 

iha tribunál arguidu ho ofendida mós diak malu no ofendida perdua ona arguidu. Ho 

razaun sira ne’e, defeza husu ba tribunál atu konsidera sirkunstánsia atenuante arguidu 

nian no kodena arguidu ho pena ne’ebé kmaan. 

Desizaun  
Depoisde avalia faktu sira hotu, tribunál prova katak arguidu provadu komete krime 
ofensa ba integridade fízika simples ho natureza violénsia doméstika hasoru ofendida 
tuir akuzasaun prokuradór nian.  
 
Bazeia ba faktu provadu sira ne’e no tetu mós ho sirkunstánsia hotu ne’ebé haleu  
krimé ne’e,  nune’e  tribunál konklui prosesu ne’e no kondena arguidu ho pena multa 
US$90.00, ne’ebé arguidu sei selu US$2.00, durante loron 45. Tribunál mós fiksa pena 
alternativa durante loron 30 prizaun, bainhira arguidu la kumpri pena multa refere. 
  

11. Krime ofensa ba integrdade fízika simples ho natureza VD 

Nú: Prosesu    : 0365/24.PDDIL 
Kompozisaun Tribunál : Singulár 
Juís     : Dr. Ivan Patrocinio Soritai 
Prokuradór   : Dr. Aderito António Pinto Tilman  
Defeza   : Dr. Eustaqio S. P. Guterres 
Desizaun   : Pena multa US$180.00 



Iha 07 Jullu 2025, Tribunál Judisiál Primeira Instánsia Dili, prezide leitura sentensa ba 

krime ofensa ba integridade fízika simples ho natureza violénsia doméstika, ne’ebé 

envolve arguidu ABT hasoru nia feen, iha Munisípiu Likisá. 

Akuzasaun Prokuradór 
Prokuradór akuza katak iha 13 Novembru 2024, iha oras tuku 11:45 kalan, arguidu 
rasta ofendida nia kamizola oin, tuku ofendida nia kotuk laran parte karuk, ne’ebé 
rezulta ofendida sente moras iha kotuk laran no bubu. Kazu ne’e akontese tanba mosu 
dezentendementu ba malu entre arguidu ho ofendida, arguidu diskunfia ofendida iha 
amante ho mane seluk ne’ebé serbisu hamutuk ho ofendida.  
 
Prokuradór akuza arguida kontra artigu 145 KP kona-ba ofensa ba integridade fízika 
simples ho moldura penál to’o tinan 3 ka multa no konjuga ho artigu 2, 3, (a) , 35 (b) no 
36 LKVD. 
 
Produsaun ba prova sira   
Iha prosesu julgamentu, arguidu konfirma integralmente ba faktu hotu iha akuzasaun, 
arrepende nia hahalok. Arguidu mós deklara katak momentu ne’eba arguidu ho nervozu 
no labele kontrola nia emosaun nune’e nia halo agresaun refere hasoru ofendida no 
depoisde akontesimentu ne’e sira di’ak malu fali no laiha tan problema to’o agora. 
 
Entretantu ofendida konfirma faktu hotu iha akuzasaun katak arguidu tuku ofendida  
dala ida kotuk laran parte karuk no rasta ofendida nia faru mak nia liman kukun kona 
ofendida hodi rezulta kanek. Ofendida mós konfirma katak sira di’ak malu ona, no 
ofendida perdua ona arguidu no to’o agora la baku ona ofendida. 
 
Alegasaun finál 
Prokuradora haktuir katak arguidu provadu komete krime hasoru ofendida, nune’e atu 
prevene krime ne’e akontese tan iha futuru husu ba tribunál atu kondena arguidu ho 
pena multa. 
 
Enkuantu defeza husu ba tribunál atu kondena arguidu ho pena multa tuir arguidu nia 
ekonomia, haree ba arguidu konfesa faktu hotu, arrepende nia hahalok, di’ak malu ona 
ho ofendida, to’o agora arguidu la halo krime hasoru ofendida. 
 
Desizaun  
Depoisde avalia faktu sira hotu, tribunál prova kata faktu hotu iha akuzasaun prokuradór 
nian provadu, bazeia mós konfiksaun arguidu nian no konfima mós hosi ofendida. 
 
Bazeia ba faktu provadu sira ne’e no tetu mós ho sirkunstánsia atenuante sira hanesan 
arguidu konfesa, arrepende ninia hahalok, di’ak malu ona ho ofendida.  Nune’e tribunál 
konklui prosesu ne’e no kondena arguidu ho pena multa US$180 ne’ebé arguidu sei 
selu US$1,50 sentavus kada loron durante loron 120. Tribunál mós fiksa pena 
alternativa durante loron 80 prizaun, bainhira arguidu la kumpri pena multa refere. 
 
12. Krime danu simples ho arma brankas 



Nú: Prosesu    : 0504/21.DICMR 
Kompozisaun Tribunál : Koletivu 
Juís     : Dra. Ana Paula Fonseca 
    : Dr. José Maria de Araujo  
    : Dra. Ersília de Jesus  
Prokuradór   : Dr. Reinato Bere Nahac 
Defeza   : Dr. José da Silva 
Desizaun   : Pena prizaun tinan 3 suspende tinan 3 

Iha 10 Jullu 2025, Tribunál Judisiál Primeira Instánsia Dili, prezide leitura akordaun ba 

krime danu simples ho armas brankas, ne’ebé envolve arguidu DA hasoru ofendidu 

PTC ho JM iha Munisípiu Dili. 

Akuzasaun Prokuradór 
Prokuradór akuza katak iha 17 Setembru 2021, iha oras tuku 1:30 madrugada, ofendidu 
ho nia família sira toba dukur, rona ema tuda kalen tarutu, ofendidu hader hafuhu, hare 
arguidu lori fatuk tuda rahun vidru janela ida.  Nune’e ofendidu mós sai ba liur hodi duni 
arguidu. Kuandu arguidu to’o iha uma, arguidu tama ba iha uma laran foti tudik ho naruk 
18 cm, lori duni fali ofendidu atu sona nia rian JM, la konsege ofendidu ho nia rian 
hadau tudik hodi ba intrega ba polisia.  Antes ne’e arguidu iha ona problema ho 
ofendidu nia ria JM, arguidu ba husu osan US$ 20.00 iha ofendidu nia rian maibé la fó. 
Akontesementu ne’e halo ofendidu nia vidru janela rahun, ofendidu mós sente truma ho 
hahalok arguidu nia ne’ebé lori tudik duni ofendidu.   
 
Prokuradór akuza arguidu kontra 258 KP kona-ba danu simples ho moldura penál to’o 
tinan 3 ka multa no krime armas brankas, previstu no punidu iha artigu 2 n. 2 alinea B-J, 
artigu 20 n.1 Lei n. 5/2017. 
 
Produsaun ba prova sira 
Antes iha prosesu julgamentu, tribunál halo tentativa konsiliasaun ba krime danu 
simples. Iha tentativa konsiliasaun ne’e ofendidu ho arguidu konkorda dame malu, 
tanba antes ne’e sira mós diak malu ona. Ofendidu mós troka ona vidru janela ne’ebé 
rahun. 
 
Iha prosesu julgamentu arguidu konfesa integralmente ba faktu hotu iha akuzasaun 
katak arguidu lori duni tudik ida foti hosi uma laran atu sona ofendidu nia rian. Arguidu 
deklara katak momentu akontesmentu ne’e tanba iha  kondisaun lanu, antes ne’e la iha 
problema no diak malu ona, arguidu arrepende nia hahalok sei la repete iha futuru. 
 
Prokuradór husu ba tribunál atu presindi ofendidu ninia deklarasaun, tanba arguidu 

konfesa faktu hotu iha akuzasaun, nune’e prokuradór konsidera faktu sufisiénte ona. 

Alende ne’e defeza laiha opozisaun tanba ne’e tribunál presindi hodi la rona ofendidu 

nia deklarasaun. Agora ne’e dadaun ofendidu mós serbisu iha rai liur.  

Enkuantu estamuña depoimenta katak momentu akontesimentu ne’e kalan arguidu tuda 

janela, ofendidu sai haree arguidu, arguidu halai ba uma, hafoin menutu balun arguidu 



mai ho tudik ida, no duni ofendidu JM, mak hafoin JM hadau tudik hosi arguidu, 

testmaña konfirma tan katak momntu ne’eba arguidu ho kondisaun lanu. 

 

Alegasaun finál 
Prokuradór iha nia alegasaun haktuir katak arguidu konfesa integralmente ba faktu hotu 
iha akuzasaun, los duni arguidu ba uma foti tudik no momentu ne’eba arguidu iha 
kondisaun lanu, arrepende nia hahalok no konfirma hotu hosi testemuña, alende ne’e 
iha krime danu simples ofendidu hato’o dizisténsia nia keixa ona, tanba ne’e prokuradór 
husu ba tribunál atu aplika pena minumu ba arguidu. 
 
Entretantu defeza haktuir katak arguidu konfesa integralmente ba faktu sira hotu iha 

akuzasaun, akontesimentu ne’e arguidu ho kondisaun lanu, arguidu arrepende nia 

hahalok no promote sei la repete tan iha futuru. Tanba ne’é husu ba tribunál atu aplika 

pena ne’ebé kmaan ba arguidu nia kulpa. 

Desizaun 
Depoisde avalia faktu sira hotu, tribunál konsidera katak arguidu provadu komete krime 
arma brankas foti tudik ho naruk 18 cm hosi uma atu sona ofendidu JM hanesan iha 
akuzasaun prokuradór nian hasoru ofendidu.  
 
Bazeia ba faktu provadu sira ne’e no tetu mós ho sirkunstánsia atenuante sira hanesan 
arguidu konfesa, parsial, arrepende ninia hahalok, di’ak malu ona ho ofendidu.  Nune’e 
tribunál konklui prosesu ne’e no kondena arguidu ho pena prizaun tinan tolu suspende 
ba tinan tolu. 
 

13. Krime ameasa, arma brankas no ofensa ba integridade fízika simples ho 

natureza VD 

 

Nú. Prosesu    : 0100/25.DICMR    
Kompozisaun Tribunál : Koletivu 
Juís     : Dra. Fransisca Cabral  
    : Dr. José António d. J. Escurial da Silva 
    : Dr. Samuel da Costa. Paicheco 
Prokuradór   : Dr. Napolião Soares da Silva 
Defeza   : Dr. José da Silva 
Desizaun   : Pena multa US$30.00 no pena prizaun tinan 3 suspende  

      ba tinan 3 

Iha 15 Jullu 2025, Tribunál Judisiál Primeira Instánsia Dili, prezide leitura akordaun ba 

krime arma brankas, krime ofensa ba integridade fizíka simples ho natureza VD, ho 

ameasa ne’ebé envolve arguidu LG hasoru nia feen, iha Munisípiu Dili. 

Akuzasaun Prokuradór 



Prokuradór akuza katak iha 14 Fevereiru 2025, iha oras tuku 07:00 dadeer, arguidu lori 
tudik bo’ot sona kona ofendida nia kotuk maibé la konsege kona tanba ofendida satan 
netik ho liman nune’e kona fali ofendida nia liman fuan loos ho karuk. Arguidu kontinua 
lori tudik sona iha ofendida nia ain loos, ne’ebé rezulta kanek iha ain loos suku pontu 9.  
 
Arguidu rai tiha tudik boot, foti fali tudik ki’ik hodi sona ofendida nia tilun huun parte 
karuk, ne’ebé rezulta tilun huun kanek. Ofendida loke odamatan hodi halai sai ba liur no 
telefone ba políasi, ofendida mós ba halo tratamentu iha klinika Komoro. 
Akontesementu ne’e halo ofendida nia ain kanek no suku pontu 9, kanek iha tilun, 
kanek iha liman no kanek iha kotuk laran, kanek sira ne’e liu semana ida foin di’ak.  
Kazu ne’e akontese tanba deit, arguidu diskunfia ofendida iha relasaun amante ho 
mane seluk. 
 
Iha  7  Abril tinan 2025, ofendida ba vizita arguidu iha prizaun Bekora, arguidu ameasa 

ofendida dehan "di’ak liu ó iha liur ne'e ó hola mane seluk ona, sela’e ha’u sai ba, ha’u 

tesi ó nia ain ka ó nia liman ida tohar para ó tuur hakmatek tiha". Hosi arguidu nia 

ameasa ne'e halo ofendida senti ta’uk no trauma. 

Antes ne’e arguidu komete ona krime ne’ebé rejistu ho NUK 0869/ 24.DICMR hasoru 

ofendida. 

Prokurador akuza arguidu kontra artigu 157 KP kona-ba ameasa ho moldura penál 

tinan 1 ka multa, no krime arma brankas artigu 2 nú 2 alinea B-J, artigu 20 nú.1 Lei nú. 

5/2017, no artigu 145 KP kona-ba ofensa ba integridade fízika simples ho moldura 

penál to’o tinan 3 ka multa no konjuga ho artigu 2, 3, (a), 35 (b) no 36 LKVD. 

Produsaun ba prova sira 
Tribunál halo tentativa konsiliasaun ba krime ameasa. Iha prosesu tentativa 
konsiliasaun ne’e ofendida hakarak deziste nia keixa hasoru arguidu tanba ofendida 
perdua ona arguidu di’ak malu ona arguidu arrepende ninia hahalok. Nune’e tribunál 
omologa prosesu ne’e.  
 
Iha prosesu julgamentu, arguidu konfesa integralmente ba faktu hotu iha akuzasaun, 

arguidu rekuñese lori tudik ki’ik no tudik bo’ot hodi sona ofendida nia ain, liman, no 

kotuk laran, arguidu dehan nia uja tudik hodi sona ne’e ho intensaun atu hakenek de’it, 

la’os atu oho ofendida. Arguidu deklara katak, akontesimentu ne’e arguidu diskunfia 

ofendida iha ona amante ho mane seluk iha merkadu. Tanba nia rona hosi viziñu sira 

ne’ebé konta barak halo ofendidu nervozu, fuan moras nune’e halo agresaun hasoru 

ofendida.  

Arguidu foi primeiravés mai hatan iha tribunál no deklara katak iha futuru sei la repete 

nia hahalok ne’e hasoru nia feen, arguidu mós iha hela prizaun preventivaa fulan neen 

(6) ona.  



Entretantu ofendida konfirma faktu sira hotu iha akuzasaun no deklara katak iha 

akontesimentu ne’e arguidu foti tudik bo’ot atu sona iha parte kotuk laran mak ofendida 

tahan nia liman loos mak kona iha ofendida nia liman fuan loos dala ida. Hafoin ida ne’e 

arguidu sona fali ofendida nia ain kabun dala ida iha parte loos no ain karuk dala ida, 

sona mós iha  tilun hun parte karuk dala ida. Ofendida reforsa deklarasaun arguidu nian 

katak, arguidu diskunfia ofendida iha amante ho mane seluk.    

Alegasaun finál 
Prokuradór konsidera arguidu provadu prátika krime hasoru ofendida bazeia ba 
konfisaun  arguidu nian no konsidera arguidu prátika krime omisídiu agravadu ho forma 
tentada,  no armas brankas  ho natureza violénsia doméstika hasoru ofendida. Tanba 
ne’e prokuradór husu ba tribunál atu kondena arguidu ho pena únika tinan 15 prizaun. 
 
Entretantu defeza husu ba tribunál atu kondena arguidu ho pena  suspensaun  tanba 
arguidu arrepende nia hahalok, foin permeiravés mai hatan iha tribunál no arguidu la 
iha intensaun atu oho ofendida maibé atu halo deit ofendida tauk. Ofendida rasaik 
dehan, sei hadomi arguidu no persija hela arguidu nia prezensa hodi sustenta ba nia 
oan sira.   
 
Desizaun 
Depoisde avalia faktu sira hotu, tribunál prova katak faktu sira iha akuzasaun ne’e 
provadu hotu bazeia ba arguidu nia deklarasaun no ofendida nia konfirmasaun ba 
akuzasaun. Maibé antes konklui prosesu ne’e, tribunál halo alterasaun kualifikasaun 
jurídiku ba krime omisídiu agravadu ho forma tentada alinea g ba krime ofensa ba 
integridade fízika simples ho natureza VD. 
  
Bazeia ba faktu provadu sira ne’e no ho alterasaun kualifikasaun jurídiku ne’e no tetu 

mós ho sirkunstánsia hotu-hotu ne’ebé haleu krime ne’e, tribunál kondena arguidu ba 

krime ofensa ba integridade fízika simples ho natureza VD ho pena multa US$30.00 

ne’ebé arguidu sei selu US$1.00 kada loron durante loron 30. Tribunál mós fiksa pena 

alternativa durante loron 20 prizaun, bainhira arguidu la kumpri pena multa refere.  

Kondena mós arguidu ba krime arma brankas ho pena prizaun tinan 3 suspende ba 

tinan 3. Haree ba arguidu mós antes ne’e kumpri ona medida prizaun preventiva fulan 

neen, Tribunál imediatamente revoga medida koasaun hodi liberta kedas arguidu hodi 

fila fali ba nia família.  

14. Krime ofensa ba integridade fízika simples ho natureza VD 

Nú: Prosesu    : 0141/23.DIBCR 
Kompozisaun Tribunál : Singulár 
Juis     : Dr. Argentino Luisa Nunes 
Prokuradór   : Dr. Napolião Soares da Silva  
Defeza   : Dr. Germano Guterres Ramos 
Desizaun    : Pena multa US$67.50 



Iha 18 Jullu 2025, Tribunál Judisiál Primeira Instánsia Dili, prezide leitura sentensa ba 

krime ofensa ba integridade fízika simples ho natureza violénsia doméstika ne’ebé 

envolve arguidu JdSG hasoru nia feen, iha Munisípiu Dili 

Akuzasaun Prokuradór 
Prokuradór akuza katak iha 08 Jullu 2023, iha oras tuku 09:00 dadeer, arguidu ho 
nervozu tebe dala rua iha ofendida nia kidan no tuku dala ida iha ofendida nia kabaas 
parte karuk. Aktu ne’e halo ofendida sente moras iha kidan, kabaas parte karuk no 
bubu. Kazu ne’e akontese tanba arguidu foti ofendida nia osan US$40.00 ne’ebé tau 
iha armariu laran, ofendida husu nafatin nia osan ne’e hosi arguidu mak arguidu 
nervozu halo agresaun hasoru ofendida. 
 
Prokuradór akuza arguidu kontra artigu 145 KP kona-ba ofensa ba integridade fízika 

simples ho moldura penál to’o tinan 3 ka multa, konjuga ho artigu 2, 3(a), (b), 35(b) no 

36 LKVD.  

Produsaun ba prova sira 
Iha prosesu julgamentu, arguidu konfesa integralmente ba faktu hotu iha akuzasaun no 
deklara katak foin primeiravés mai hatan iha tribunál. Arguidu hatudu ninia 
arrependementu ba nia hahalok, depois liu tiha fulan ida arguidu ba husu diskulpa ba 
ofendida ho nia inan aman. Arguidu ho ofendida nafatin moris hamutuk hanesan feen 
ho laen, to’o agora la baku tan ona ofendida.   
 
Entretantu ofendida konfirma faktu hotu iha akuzasaun no dekara katak, depois 

akontesimentu ne’e ofendida ba halo keixa iha Polísia no fila ba hela ho nia inan aman. 

Ofendida mós reforsa deklarasaun arguidu nian, liu fulan ida arguidu husu diskulpa ba 

ofendida ho nia inan aman no promote ba ofendida nia inan aman sei la repete nia 

hahalok ne’e. Depoisde husu deskulpa arguidu husu ofendida fila ona ba uma haree 

labarik sira, rezolve tiha problema ne’e arguidu la repete tan ninia hahalok. 

Alegasau finál  
Porkuradór konsidera arguidu provadu komete krime komete krime ofensa ba 
integridade fizika simples ho forma violénsia doméstika hasoru ofendida bazeia ba 
konfisaun arguidu nian. Tanba ne’e husu ba tribunál atu kondena arguidu ho pena 
multa US$90.00 no taxa diaria US$0,50 sentavus. 
 
Entretantu defeza husu ba tribunál atu aplika pena kmaan, tanba arguidu konfesa 

integralmente ba faktu sira hotu, arrepende nia hahalok, rekuñese nia hahalok ne’e la 

di’ak no arguidu ho ofendida mós di’ak malu ona. 

 

Desizaun 
Depoisde avalia faktu sira hotu, tribunál prova kata faktu hotu iha akuzasaun prokuradór 
nian provadu, bazeia mós konfiksaun arguidu nian no konfima mós hosi ofendida. 



 
Bazeia ba faktu provadu sira ne’e no tetu mós ho sirkunstánsia atenuante sira hanesan 

arguidu arrepende nia hahalok no konfesa integralmente ba tribunál, nune’e tribunál 

konklui prosesu ne’e no kondena arguidu ho pena multa US$67,50 ne’ebé arguidu sei 

selu 0,75 sentavus, durante loron 90. Tribunál mós fiksa pena alternativa durante loron 

60 prizaun, bainhira arguidu la kumpri pena multa refere. 

15. Krime ofensa ba integridade fízika simples ho natureza VD  

Nú: Prosesu    : 0006/25.DIDIL 
Kompozisaun Tribunál : Singulár 
Juís     : Dr. José Antonio de Jesus Escurial da Silva 
Prokuradór   : Dr. Pedro Batista  
Defeza   : Dr. Marchal Mascarinhas 
Desizaun   : Pena multa USS$30.00 

Iha 17 Jullu 2025, Tribunál Judisiál Primeira Instánsia Dili, prezide leitura sentensa ba 

krime ofensa ba integridade fízika simples ho natureza VD ne’ebé envolve arguidu 

GARM hasoru nia feen, iha Munisípiu Dili. 

Akuzasaun Prokuradór 
Prokuradór akuza katak iha 11 Janeiru 2025, iha oras tuku 14:0 meiudia, ofendida LFG 
ba sosa hela sasan iha loja Angel Store. Kuandu to’o iha loza laran, arguida V soe 
piadas ba ofendida dehan, moe la iha lahatene an. Ofendida mós hatan, ‘ha’u maka la 
hatene an ne’e ha’u maka hadau ó nia la’en ka, ó maka hadau hau nia la’en, tanba 
liafaun moe la iha ne’e serve ba ó duni’. Nune’e arguidu GARM hakbesik ba ofendida 
hodi foti sasan iha loja nia hodi baku iha ofendida nia ulun, ne’ebé rezulta ofendida nia 
ulun hetan moras.  
 
Arguidu kontinua basa dala ida iha ofendida nia hasan parte karuk. Aktu ne’e halo 
ofendida sente moras no mean iha hasan. Problema ne’e akontese tanba arguidu 
GARM hanesan ofendida LFG nia ex la’en, agora moris hamutuk ona ho arguida VR. 
Arguidu sira halo agresaun hasoru ofendida tanba hasai liafuan piadas ba malu.    
 
Prokuradór akuza arguida VR kontra artigu 145 KP kona-ba ofensa ba integridade fízika 

simples ho moldura penál tinan 3 ka multa. 

Enkuantu ba arguidu GARM, Prokuradór akuza kontra artigu 145 KP kona-ba ofensa ba 

integridade fizika simples ho moldura penál tinan 3 ka multa ho konjuga ho artigu 2, 

3(a), (b), 35(b) no 36 LKVD.  

Produsaun ba prova sira 
Bazeia ba artigu 262 KPP kona-ba tentativa konsiliasaun, nune’e antes tama ba 
julgamentu, juis halo tentativa konsiliasaun ba ofendida no arguida ba krime ofensa ba 
integridade fizika simples. Iha prosesu konsiliasaun ne’e ofendida hakarak deziste nia 
keixa hasoru arguida VR tanba ofendida perdua ona arguida.  



 
Iha parte seluk faktu alegadu hasoru arguidu GARM, arguidu nega faktu balu iha 

akuzasaun no deklara katak, loos duni hasoru malu ho nia eis feen iha loja Angel Store 

Audian. Maibé arguidu nega faktu kona-ba tuku no basa ofendida no deklara katak 

ofendida monu rasik mak kona sasan iha raga. Tanba iha momentu ne’eba arguidu 

ko’us hela nia oan ne’ebé sei bebe hela.   

Entretantu, ofendida konfirma faktu hotu iha akuzasaun prokuradór nian no deklara 

katak momentu ne’eba VR mak soe piadas uluk ba ofendida mak sira na’in rua baku 

malu iha loja laran. Ofendida hakbesik ba arguida VR mak arguidu GARM lori liman 

dudu maka’as liman ba ofendida monu baku nia liman sikun ba raga sasan nia ne’ebé 

rezulta kanek. Tanba ne’e, ofendida hamrik hakilar hafoin arguidu lori liman basa 

maka’as dala ida iha ofendida nia hasan parte karuk, no ofendida ba halo tratamentu 

iha Sentru Saúde Vera Cruz, liu fulan ida mak di’ak. 

Alegasaun finál   
Prokuradór iha nia pozisaun, konkorda ho dezisténsia keixa hosi ofendida  no arguida 
VR no husu ba tribunál atu omologa prosesu ne’e tanba ofendida perdua ona arguida 
no di’ak malu ona. 
 
Ba arguidu GARM, Prokuradór konsidera arguidu provadu prátika agresaun fízika 

hasoru ofendida. Mezmu iha deklarasaun arguidu koko nega faktu iha akuzasaun, 

ofendida mai konfirma faktu hotu iha akuzasaun. Prokuradór konsidera arguidu provadu 

komete krime ofensa ba integridade fízika simples ho forma violénsia doméstika, tanba 

ne’e prokuradór husu ba tribunál atu kondena arguidu tuir tribunál nia konviksaun.   

Alende ne’e defeza mós konkorda ho dezisténsia keixa hosi ofendida ho arguida, husu 

ba tribunál atu omologa pedidu dezisténsia keixa, tanba parte rua konkorda di’ak malu 

ona. 

Entretantu ba arguidu GARM, defeza husu ba tribunál atu fó pena ne’ebé kmaan, ba 

arguidu tanba haree arguidu iha oan na’in lima no foin primeiravés mai hatan iha 

tribunál.   

Desizaun 
Bazeia ba akordu dame malu no dezisténsia keixa ne’e, tribunál konklui no omologa 
akordu ne’e no dezisténsia keixa. 
 
Iha parte seluk, relasiona ho arguidu GARM, depoisde avalia faktu hotu ne’ebé produs 

durante julgamentu, tribunál konsidera arguidu provadu komete krime tuir akuzasaun 

prokuradór nian. 

Bazeia ba faktu provadu sira ne’e no tetu mós ho sirkunstánsia atenuante sira ne’ebé 

haleu krime ne’e, nune’e tribunál konklui prosesu ne’e no kondena arguidu ho pena 



multa US$30.00, ne’ebé arguidu sei selu US$1.00 kada loron, durante loron 30. 

Tribunál mós fiksa pena alternativa durante loron 20 prizaun, bainhira arguidu la kumpri 

pena multa refere. 

16. Krime inséndiu  
Nú: Prosesu    : 0021/19.ERLTH 
Kompozisaun Tribunál : Singulár 
Juís     : Dra. Jumiaty Maria Freitas  
Prokuradór   : Dr. Ricardo Leite Godinho 
Defeza   : Dr. José Guterres 
Desizaun   : Omologa pedidu dezisténsia keixa 
 
Iha 28 Jullu 2025, Tribunál Judisiál Primeira Instánsia Dili, prezide leitura julgamentu 

tentativa konsiliasaun ba krime insédiu neglizente, envolve arguidu CCdS hasoru 

ofendidu sira JS, CdS, RdS, FA.d, S ,OSM, CXM, MdS, JM, DS, no GSM, iha Munisípiu 

Ermera. 

Akuzasaun Prokuradór 
Prokuradór akuza katak iha 03 Outubru 2025, iha oras tuku 11:00 dadeer, arguidu iha 
ninia plantasaun (to’ós) hamos no sunu raí hodi prepara atu kuda ai-horis molok udan 
monu rai. Iha momentu arguidu sunu du’ut iha tempu ne’ebá rai maran, anin bo’ot no ai-
tahan no du’ut maran barak iha plantasaun arguidu nian no mós plantasaun ofendidu 
sira nian. Hafoin arguidu halibur ai-tahan maran hanesan du’ut no seluk tan hodi sunu, 
no sunu hotu arguidu mós fila fali ba nia uma no lakleur ahi haan plantasaun ofendidu 
sira nian.  
 
Konsekuensia hosi arguidu nian ne’e halo prejuizu ba ofendidu sira tanba hetan sunu 
hotu ai-horis sira hanesan, kafé, vanila, hudi, no ai-fariña sira iha to’ós laran. Ho 
akontesimentu ne’e ofendidu sira labele kolleta produtu sira ne’e iha tempu ida ne’ebé 
fó benefisiu. 

Prokuradora akuza arguidu kontra artigu 263 alinea 4, kona-ba Inséndiu ho moldura 
penal tinan 2 to’o tinan 6. 

Produsaun ba prova sira 
Bazeia ba artigu 262 (1) Kódigu Prosesu Penál (KPP) kona-ba tentativa konsiliasaun ba 
arguidu ho ofendidu sira, nune’e antes tama ba julgamentu produsaun ba prova, juis 
halo tentativa konsiliasaun ba arguidu ho ofendidu sira relasiona ho krime inséndiu 
alinea 4 tanba kazu ne’e klasifika nu’udar krime semi públiku no nia prosedimentu 
depende ba keixa. Ofendidu sira no arguidu konkorda atu konsilia nune’e, tribunál halo 
prosesu konsiliasaun.  
 
Iha prosesu konsiliasaun ne’e, ofendidu sira hakarak deziste sira nia keixa hasoru 

arguidu tanba antes ne’e arguidu ho ofendidu sira di’ak malu rezolve tuir kultura ona no 

arguidu fó tais ba ofendidu sira. Bazeia ba konkordánsia hosi parte rua, tribunál 

omologa pedidu dezisténsia keixa ne’e.  



Alegasaun finál  
Prokuradór konkorda ho dezisténsia keixa hosi ofendidu sira no arguidu, husu ba 
tribunál atu omologa, antes ne’e ofendidu sira ho arguidu diak malu ona resolve tuir 
kultura. 
 
Alende ne’e defeza mós konkorda ho dezistensia keixa hosi arguidu no ofendidu sira, 

husu ba tribunál atu omologa pedidu dezisténsia keixa. 

Desizaun 
Bazeia ba akordu dame malu, arguidu ho ofendidu sira rezolve tuir kultura arguidu fó 
tais ba ofendidu sira no dezisténsia keixa ne’e, tribunál konklui no omologa akordu ne’e 
no dezisténsia keixa. 
 
16. Krime ofensa ba integridade fízika grave 
  
Nú. Prosesu   : 0058/23.LIBZT 
Kompozisaun Tribunál : Koletivu 
Juis    : Dra. Ersilia de Jesus  
                                           : Dra. Ana Paula Fonseca   
                                           : Dr. José Maria de Araújo  
Prokuradór             : Dr. Dominggos Barreto 
Defeza   : Henrique João Mariz                                               
Desizaun                            : Absolve  
  

Iha 09 Jullu 2025, Tribunál Judisiál Primeira Instansia Dili, preside julgamentu leitura 
akordaun ba krime ofensa ba integridade fízika grave ne’ebé envolve arguidu VdSR 
hasoru ofendidu JR hanesan subriñu, iha Munisípiu Likisa. 

Akuzasaun Prokuradór 
Prokuradór akuza katak iha 02 Agusto 2023, maizumenus iha oras tuku 09:00 dadeer, 
ofendidu kee hela kontas iha arguidu nia to’ós atu ba fó han ba arguidu nia fahi.   
 
Arguidu foti ai-suak ho naruk 180 cm hodi tuda kona ofendidu nia kotuk laran, ofendidu 
hakilar, halo arguidu hakfodak hodi halai ba haree, aktu ne’e rezulta ofendidu sofre 
moras no kanek iha kotuk laran. Ofendidu ba halo tratamentu iha klinika iha bazartete 
no refere kedas mai iha HNGV Dili, hodi suku kanek ne’e pontu haat.    
 
Prokuradór akuza arguidu kontra artigu 146 KP kona-ba krime ofensa ba integridade 
fízika grave ho moldura penál tinan  2 to’o tinan 8.  
 
Produsaun ba prova sira 
Iha julgamentu, arguidu konfesa integralmente ba faktu hotu iha akuzasaun no deklara 
katak lori duni ai-suak ne’e atu tuda fahi ne’ebé tama to’os laran han hotu ai-farina, no 
arguidu la hare ofendidu ne’ebé ke’e hela kontas iha du’ut laran. Bainhira ofendidu 
hakilar foin arguidu halai ba hare ai-suak ne’ebé uja tuda fahi ne’e kona fali ofendidu. 



Arguidu arrepende ninia hahalok falta kuidadu hodi hakanek ofendidu, no sira mós 
dame malu ona tanba rezolve ona tuir kustume Timor. Arguidu fó tais tame ida, fahi ida, 
ho oasn US$ 50.00 hanesan ko’us fali ofendidu hanesan arguidu nia oan. 
 
Alende ne’e, ofendidu kontinua konfirma faktu hotu iha akuzasaun konfirma mós ho 
deklarasaun arguidu nian kona-ba arguidu uja ai-suak tuda ne’e la ho intensaun tanba 
bainhiraofendidu ke’e hela kontas iha duut laran, derpenti deit fahi mós halai liu nia 
sorin, maka arguidu tuda fahi kona fali nia. Arguidu husu ona diskulpa no rezolve ona 
tuir kultura.   
 
Alegasaun finál 
Prokuradór haktuir faktu iha akuzasaun ne’e loos, bazea ba konfisaun arguidu nian no 
konfrimasaun hosi ofendidu. Iha akuzasaun ne’e Prokurador akuza arguidu ho artigu 
146 KP kona-ba krime ofensa ba integridade fízika grave. Depois produsaun prova 
arguidu deklara, la iha intensaun atu tuda ofendidu, tanba tuda fahi maka kona fali 
ofendidu, no konfirma mós hosi ofendidu. Nune’e husu ba tribunál atu halo alterasaun 
kualifikasaun juridiku ba fali artigu 148 KP kona-ba ofensa ba integridade fízika 
neglijente, husu ba tribunál atu kondena arguidu tuir  artigu 148.  
 
Entretantu, defeza iha alegasaun haktuir katak arguidu rekoñese faktu iha akuzasaun, 
deklara katak nia laiha intensaun tuda ai-suak ba iha ofendidu, nune’e mós konfirma 
hosi ofendidu, sira rezolve ona tuir família no sira iha akordu dame malu nian. Nune’e 
defeza konkorda prokuradór nia alegasaun atu halo alterasaun kualifikasaun juridiku ba 
iha krime refere.  
 
Desizaun  
Depoisde avalia faktu hotu ne’ebé produs durante julgamentu, tribunál halo alterasaun 
kualifikasaun juridiku hosi artigu 146 KP ba fali artigu 148 KP, nune’e tribunál prova 
arguidu uza duni ai-suak hodi  tuda fahi maibé  la iha intensaun atu tuda  ofendidu. 
 
Tribunál konsidera hahalok hosi arguidu ninia tanba falta kuidau, nune’e tribuná halo 
alterasaun kualifikasaun juridiku hosi artigu 146 KP ba  fali artigu 148 KP.  
 
Bazeia ba faktu sira ne’ebé produs iha julgamentu sira ne’e no tetu mós ho 
sirkunstánsia hotu-hotu ne’ebé haleu krime ne’e, nune’e tribunál konklui prosesu ne’e 
no absolve arguidu hosi krime ne’e.   

17.  Krime maus-tratus ba konjúje  

Nú. Prosesu   : 0270/22.DICMR  
Kompozisaun Tribunál : Koletivu  
Juis    : Dr. Argentino Luisa Nunes 
    : Dr. Ivan Patrisinio 
                                     : Dra.  Zulmira da Silva 
Prokuradór   : Dr. Luis Hernani Rangel  
Defeza   : Dr. Sergio Quintas                                                  



Desizaun   : Pena prizaun tinan 2 fulan 6 suspende ba tinan 1  
  
  
Iha 07 Jullu 2025 Tribunál Judisiál Primeira Instánsia Dili, prezide leitura akordaun ba 
krime maus-tratus ba konjúje ne’ebé envolve arguidu TG hasoru nia feen, iha Munisípiu 
Dili.  
 
Akuzasaun Prokuradór 

Iha 01 Juñu 2022, iha oras tuku 08:00 dadeer, arguidu tebe dala ida iha ofendida nia 

kotuk, buti iha ofendida nia kakorok kauza moras, arguidu mós tolok ofendida.  

Maisumenus iha fulan Maiu, tinan 2022, loron haluha ona, arguidu buti ofendida nia 

kakorok rezulta moras no halo ofendida mós dada iis ladi’ak. 

Antes ne’e maisumenus iha tinan 2018 nia laran, arguidu sama ofendida nian ain ba rai 

no rezulta ofendida sente moras. 

 

Maisumenus iha tinan 2016 nia laran, iha loron no fulan ne’ebé la apuradu, arguidu 

dudu ofendida iha bidon leten halo monu tun ba rai. 

 

Tuirmai, iha tinan 2014 nia laran, iha loron no fulan ne’ebé la apuradu, arguidu foti 

bisikleta ida hodi riba ba ofendida nia kotuk laran.  

 

Iha tinan 2009, loron no fulan la apura arguidu buti ofendida nia kakorok, ne’ebé  kauza  

ofendida hetan moras.  

 

Prokuradór akuza arguidu kontra artigu 154 KP kona-ba maus tratus ba kónjuje ho 
moldura penál tinan 2 to’o 6 prizaun konjuga ho artigu 2, 3 (a), 35 (a) no 36 LKVD. 
 
Produsaun ba prova sira 
Iha prosesu julgamentu, arguidu konfesa parsial ba faktu hotu ne’ebé mak hakerek iha 
akuzasaun prokuradór nian, arguidu deklara katak iha 2022 iha Juñu arguidu latebe 
maibé buti iha kakorok, no latebe monu ba rai no latolok ofendida. 
 
 Iha 2009, 2014, 2018 no 2022 fulan Maiu arguidu lahalo agresaun fízika hasoru 

ofendida, maibé iha 2016 ne’e arguidu halo duni agresaun hasoru ofendida tanba ema 

deve sira nia osan mina rai mak arguidu nervoju hodi halo agresaun. Arguidu ho 

ofendida hela nafatin hamutuk iha uma ida maibé toba keta-ketak, arguidu ho ofendida 

iha oan nain haat, arguidu arrepende ba nia hahalok. 

Alende ne’e, ofendida kontinua konfirma faktu sira iha hotu akuzasaun, liutan ofendida 

ba halo keixa iha polísia.  Arguidu sai hosi uma liu fulan tolu mak arguidu mai fali uma, 



maibé sira kuartu ketak, arguidu iha amante ho feto seluk. Ofendida perdua ona arguidu 

maibé husu arguidu atu muda nia hahalok. 

Alegasaun finál 
Prokuradór haktuir katak haree ba arguidu nia deklarasaun konfesa parsial, maibé 
konfirma ofendida nia deklarasaun arguidu nia aktu ne’e priense krime hasoru ofendida 
nu’udar nia feen. Arguidu sempre halo agresaun bei-beik  ba ofendida no halo mal trata 
ba ofendida nune’e husu ba tribunál fó pena prizaun tinan tolu suspende ba tinan tolu. 
 
Entretantu, defeza haktuir katak mezmu arguidu konfesa parsial ba faktu sira maibé 

arguidu arrepende ona ba nia hahalok nune’e husu ba tribunál fó pena adekuadu ba 

arguidu.  

Desizaun 
Depoisde avalia faktu hotu, tribunál prova katak arguidu provadu pratika krime maus-
tratus ba konjúje hanesan iha akuzasaun hasoru ofendida.  
 
Bazeia ba faktu provadu sira ne’e no tetu mós ho sirkunstánsia hotu-hotu ne’ebé haleu 

krime ne’e, nune’e tribunál konklui prosesu ne’e no kondena arguidu ho pena prizaun 

tinan tinan 2 fulan 6 suspende tinan 1.  

18. Krime ofensa ba integridade fízika simples natureza VD 

  
Nú. Prosesu   : 0117/23. DIBCR 
Kompozisaun Tribunál : Singulár  
Juisa    : Dra. Zulmira da Silva 
Prokuradora   : Dra. Bemvinda do Rosario 
Defeza   : Dr. José Guterres  
Desizaun   : Pena prizaun tinan 1 suspende ba tinan 2  
  
Iha 25 Jullu 2025, Tribunál Judisiál Primeira Instánsia Dili, prezide leitura akordaun ba 
krime ofensa integridade fízika simples ho natureza VD  ne’ebé envolve arguidu FdSR  
hasoru nia feen, iha Munisípiu Dili. 
 
Akuzasaun Prokuradora 
Prokuradora akuza katak iha 08 Juñu 2023, iha oras tuku 10:00 dadeersan, arguidu buti 
ofendida nian kakorok, tuku dala rua iha ofendida nian kabas parte karuk, kontinua kaer 
ofendida nian ulun baku dala ida ba parede. Aktu ne’e rezulta ofendida sofre moras iha 
kakorok, kabaas no bubu iha ulun, bubu no metan iha ofendida nia kanotak, kabaas. 
Agresaun ne’e akontese tanba ofendida haluha hela arguidu nian tali chas iha nia maun 
nia uma, nune’e halo arguidu nervozu.  
  
Prokuradora akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 ka multa no konjuga ho artigu 2,3 (a), 35 (b) 
LKVD.  



   
Produsaun ba prova sira 
Iha prosesu julgamentu, arguidu konfesa integralmente ba faktu hotu iha akuzasaun no 
deklara katak foin primeiravés mai hatan iha tribunál. Arguidu deklara arrepende ninia 
hahalok no promete sei lakomete tan krime hasoru ofendida. Arguidu no ofendida di’ak 
malu ona, kontinua moris hanesan feen ho laen to’o agora.  Alende ne’e, ofendida 
kontinua konfirma faktu sira iha akuzasaun no deklara katak depoisde akontesimentu 
ofendida  perdua ona arguidu. 
 
Alegasaun finál  
Prokuradora konsidera arguidu provadu halo agresaun fízika hanesan iha akuzasaun 
hasoru ofendida. Mezmu arguidu konfesa no di’ak malu ona ho ofendida maibé tanba 
krime ho natureza violénsia doméstika kontinua aas, nune’e atu halo prevensaun ba 
krime refere, husu ba tribunál atu kondena arguidu ho pena prizaun suspende nian 
ezukusaun.  
 
Entretantu, defeza iha alegasun husu ba tribunál atu konsidera sirkunstánsia atenuante 

arguidu nian nohusu ba tribunál atu kondena ho pena ne’ebé kamaan ba arguidu. 

Desizaun 
Depoisde avalia faktu hotu tribunál konsidera katak faktu hotu ne’ebé elabora iha 

akuzasaun prokuradór nian provadu hotu.  

Bazeia ba faktu provadu hirak ne’e no tetu mós ho sirkunstánsia hotu-hotu ne’ebé iha, 

nune’e tribunál konklui prosesu ne’e hodi kondena arguidu ho pena prizaun tinan ida 

suspende tinan 2.   

 

19. Krime tentativa violasaun seksuál 

Nú. Prosesu   : 0006/21.DIMTN 
Kompozisaun Tribunál : Koletivu 
Juisa    : Dra. Ersilia de Jesu 

  Dra. Ana Paula Fonseca 
  Dr. José Maria de Araoju 

Prokuradór   : Dr. Domingos Barreto 
Defeza   : Dr. Estaque Guterres                                                   
Desizaun   : Absolve  
  
  
Iha 22 Jullu 2025, Tribunál Judisiál Primeira Instánsia Dili, prezide leitura akordaun ba 
krime tentativa violasaun seksuál ne’ebé envolve arguidu NdCC hasoru nia eis 
namorada, iha Munisípiu Dili.  
  
Akuzasaun Prokuradór 



Prokuradór akuza katak iha 07 Juñu 2021, iha oras tuku 10:30 arguidu kontaktu ba 

ofendida no husu se ofendida atu ba Baukau karik, sira bele ba ona (ba hamutuk). “ 

Ofendida hatan ba arguidu katak sira na’in rua mesak ba ofendida sei laba. Maibé 

arguidu hatan katak ba ho prima sira no sira ba hein ita iha Metinaro, lakleur arguidu ho 

motor ba tula ofendida. Bainhira to’o iha Metinaro polísia halo ‘check point’ nune’e, 

arguidu ho ofendida fila fali mai Dili, to’o iha dalan klaran arguidu dehan ba ofendida 

katak sira sei ba deskasa lai iha ai-mahon hun, maizumenus iha oras tuku 12:00 

meiudia. Maibé ofendida dehan ba arguidu atu fila ona ba uma, nune’e sira kontinua 

viagem no arguidu lori motor la tuir ona estrada bo’ot maibé arguidu tula ofendida lori 

fali ba iha área ne’ebé dok hosi komunidade sira. Tanba ne’e ofendida husu ba arguidu 

“ita atu ba ne’ebé maibé arguidu lahatan,” hodi nune’e ofendida haksoit tun hosi motor 

leten halo kauza ofendida dezmaia no lakon konsensia liu minutu balun mak ofendida 

foin hakfodak no ofendida toba hela iha du’ut leten. Arguidu aproveita lori nia ain rua 

habit ofendida nia kelen no lori liman rua buti iha ofendida nia kakorok, ofendida halo 

reazen hasoru arguidu hodi hakilar, maibé arguidu lori nia faru taka ofendida nia ibun 

halo ofendida fraku no laiha forsa, ho nune’e arguidu aproveita hodi kolu ofendida nia 

roupa no halo relasaun seksuál ho ofendida.  

Prokuradór akuza arguidu kontra artigu 23, 24, 172 KP kona-ba tentativa, tentativa nia 
punibilidade no violasaun seksuál. 
 
Produsaun ba prova sira 
Iha prosesu julgamentu, arguidu deklara katak iha faktu akuzasaun balun loos no balun 
laloos. Arguidu deklara katak relasaun seksuál ne’e akontese duni, tanba hakarak ho 
hakarak. Loos duni arguidu tula ofendida atu ba Baukau maibé polísia check point no 
halo duni relasaun seksuál ho ofendida tanba iha dalan ofendida mak hatama nia liman 
ba iha arguidu nia kalsa laran, no sira la’o ba buka fatin iha duut laran ofendida la 
haksoit tun husi motor maibé tuir arguidu ba deit. Arguidu tenik tan katak kona-ba 
fotografia ho video sira na’in rua hasai hamutuk no ofendida rasik mak hakarak halo 
karik aban bainrua mak ofendida isin rua ne’e hanesan evidensia ida atu arguidu 
responsavel ba nia. Hafoin, arguidu tula fila ofendida mai uma iha dalan, Hera nian 
arguidu ho ofendida sosa ikan no arguidu hatun ofendida iha dalan tanba dalan sae ba 
nia uma motor laiha forsa. Liután arguidu dehan katak antes ne’e mós halo ona 
relasaun seksuál ho ofendida iha arguidu nia uma, liu tiha loron rua mak ofendida 
kontaktu arguidu atu tula ba nia tiu nia uma iha Bebonuk mak to’o iha Kulau Bekora 
nian mak polísia kaer arguidu. 
 
Alende ne’e, ofendida kontinua konfirma faktu sira iha akuzasaun no deklara katak 
hafoin ida ne’e ofendida konta ba nia bin, mak sira ba halo keixa iha polísia, namora 
duni maibé para ona. Arguidu telefone dehan atu ba Baukau ho nia prima sira, ne’e 
maka ofendida mós hakarak ba.  
 
Alegasaun finál 



Prokuradór haktuir katak mezmu arguidu nega ba faktu balun, maibé ofendida kontinua 
konfirma faktu hotu iha akuzasaun prokuradór nian, tanba ne’e husu ba tribunál atu 
kondena arguidu ho pena efetivu tinan 6 prizaun. 
 
Entretantu defeza haktuir katak, antes ne’e arguidu ho ofendida namora, arguidu tenta 

telefone atu tula ofendida ne’e ofendida mós fó fiar no gosta arguidu, tanba ne’e 

ofendida hakarak arguidu tula nia viagem ba Baukau.Depeois to’o iha Metinaru, arguidu 

ho ofendida fila tanba arguidu la iha karta kondusaun tanba polísia check point. Tanba 

ne’e defeza hare’e katak la iha prova sufisiente no husu ba tribunál atu absolve arguidu. 

Desizaun 
Depoisde avalia faktu hotu, tribunál dúvida kona-ba faktu sira iha akuzasaun. Bazeia ba 
faktu provadu mak hanesan arguidu ho ofendida antes ne’e iha relasaun namora ba 
faktu sira seluk tribunál duvida nune’e absolve arguidu hosi kazu ne’e.  
 
20. Krime ofensa ba integridade fízika simples 
  
Nú. Prosesu   : 0078/25 DICMR 
Kompozisaun Tribunál : Singulár 
Juisa    : Dra. Ersilia de Jesus 
Prokuradór   : Dr. Gustavo da Silva  
Defeza   : Dr. Anselmo Guterres  
Desizaun   : Omologa pedidu dezisténsia keixa. 

Iha 21 Jullu 2025, Tribunál Judisiál Primeira Instánsia Dili prezide, julgamentu no 
omologa pedidu dezisténsia keixa ba krime ofensa ba integridade fízika simples ne’ebé 
envolve arguida LM hasoru nian kuñada ZdJ, iha Munisípiu Dili.  

Akuzasaun Prokuradór 
Prokuradór akuza katak iha 07 Fevereiru 2025, iha oras tuku 18:00 lokoraik, ofendida 
hamrik hela iha loja xineza nia oin, arguida para tiha motor hakilar ofendida dehan, feto 
puta no feto bikan, nune’e ofendida mós hatan, ha’u ne’e o nia laen nia amante ka?. 
Arguida nervozu uza kantil bee nia hodi baku ofendida nia liman dala ida, rakut 
ofendida nia fuuk, kontinua buti tan iha kakorok. Aktu ofensa ne’e maka halo ofendida 
sente moras iha nian liman no kakorok. 
 
Prokuradór akuza arguidu kontra artigu 145 KP kona-ba krime ofensa ba integridade 
fízika simples ho moldura penál to’o tinan 3 ka multa.  
 
Produsaun ba prova sira 
Bazeia ba artigu 262 nú. (2) KPP kona-ba tentativa ba konsiliasaun, nune’e antes tama 
ba julgamentu ba produsaun prova sira, juis husu atu halo tentativa konsiliasaunentre 
parte sira. 
 
Iha prosesu tentativa konsiliasaun ne’e, ofendida hakarak deziste tiha nia keixa maibé 

ho kondisaun katak arguida tenke muda ninia hahalok, arguida mós konkorda no 



promete futuru sei lakomete tan krime hasoru ofendida no ema seluk. Iha perante 

julgamentu tentativa konsiliasaun ne’e arguida hamrik ba hakuak no husu deskulpa ba 

ofendida. 

Alegasaun finál 
Prokuradór no defeza apresia akordu dame ne’ebé deside ona husi parte sira no husu 
ba tribunál atu omologa dame ne’e. 
 
Desizaun 
Bazeia ba akordu dame husi parte rua no pedidu dezisténsia keixa husi ofendida, tuir 
artigu 262 nú 2 KPP, tribunál konklui prosesu ne’e hodi omologa akordu ne’e no ho 
konsekuensia absolve arguida instansia 
 
21. Krime ofensa ba integridade fízika simples ho natureza VD 

 
Nú. Prosesu    : 0177/24.DIBCR 
Kompozisaun tribunál  : Singulár 
Juis     : Dr. José Quintão Soares Celestino 
Prokuradór   : Dr.  Napolião Soares da Silva   
Defeza    : Dra. Laura Lay    
Desizaun    : Pena multa US$60.00 
 
Iha 24 Jullu 2025, Tribunál Judisíal Primeira Instánsia Dili, prezide julgamentu leitura 
sentensa ba krime ofensa ba integridade fízika simples ho natureza VD ne'ebé envolve 
arguidu FS hasoru nia la’en, iha Munisípiu Dili. 
 
Akuzasaun Prokuradór 
Iha 9  Jullu  2024, iha oras tuku 09:00 dadeer, arguida rakut ofendidu nia hirus matan.  
Agresaun ne’e halo ofendidu nia hirus matan kanek. Problema ne’e akontese tanba 
ofendidu hola modo tasak han mesak la fahe ba arguida ho nia oan sira.   
 
Prokuradór akuza arguida kontra artigu 145 kona-ba ofensa ba integridade fízika 

simples tuir artigu 145 KP ho moldura penál to’o tinan 3 ka multa konjuga ho artigu 2, 

3(a) 35 (b) no 36 LKVD. 

Produsaun ba prova sira 
Iha prosesu julgamentu, arguida konfesa faktu sira hotu iha akuzasaun no deklara katak 

foin primeiravés mai hatan iha tribunál arrepende ninia hahalok. Arguida deklara mós 

katak hafoin akontesementu ne’e, arguida husu ona deskulpa ba ofendidu no nafatin 

moris hanesan feen ho laen.  

Alende ne’e, ofendidu kontinua konfirma faktu sira iha akuzasaun no deklara katak di’ak 

malu ona no sira nafatin moris hamutuk nu’udar feen ho la’en liu. Motiva ne’e tanba 

mosu dezentendementu ba malu tanba ofendidu hola hela modo tasak maibé han 

mesak deit no  la fahe  modo ne’e ho nia oan sira.   



Alegasaun finál   
Prokuradór iha nia alegasaun konsidera arguida provadu komete krime ofensa ba 

integridade fízika simples ho natureza violensia domestika hanesan iha akuzasaun 

prokuradór nian ne’ebé, prova ne’e produs bazeia ba konfisaun arguida nian no 

konfirmasaun hosi ofendidu. Mezmu sira di’ak malu ona maibé atu halo prevensaun, 

prokuradór husu ba tribunál atu kondena arguidu ho pena multa.  

Entretantu, defeza husu ba tribunál atu fó deit advertensia ba arguida tanba arguida 
konfesa, arrepende nia hahalok, no hafoin akontesimentu ba kazu ne’e arguida la halo 
tan ona agresaun hasoru ofendidu.   
 
Desizaun  
Depoisde avalia faktu hotu, tribunál konsidera katak faktu ne’ebé akuza ba arguidu 

provadu hotu, bazeia ba konfisaun arguida nian no konfirma mós hosi ofendidu.  

Bazeia ba faktu provadu sira ne’e no sirkunstánsia relevante hotu-hotu ne’ebé haleu 

krime ne’e, tribunál konklui prosesu ne’e no kondena arguidu ho pena multa US$60.00 

ne’ebé arguidu sei selu 0,50 sentavus kada loron durante loron 120. Tribunál mós fiksa 

pena alternativa durante loron 40 prizaun, bainhira arguidu la kumpri pena multa  refere. 

22.  Krime  koasaun seksuál ho natureza VD 
Nú. Prosesu    : 0739/23.DICMR 
Kompozisaun Tribunál  : Singulár 
Juis     : Dr. Argentino Luísa Nunes 
    : Dra. Zulmira A. Barros da Silva 
    : Dr. Ivan José Suritay Patrocíno Antonino 
Prokuradór    : Dr. Aderito Tilman  
Defeza    : Dr. João de Carvalho 
Desizaun    : Pena prizaun tinan 6 
 

Iha 11 Jullu  2025 Tribunál Judisial Primeira Instansia Dili, prezide julgamentu leitura 
akordaun  ba krime koasaun seksuál ho natureza VD ne’ebe envolve 
arguidu AdC hasoru nia oan,  iha Munisípiu Dili. 

Akuzasaun Prokuradór 
Prokuradór akuza katak arguidu ho ofendida hanesan aman ho oan. Iha fulan Abril 
2023, arguidu bolu ofendida fo aimoruk musan tolu ba ofendida hemu, ofendida rasik 
mós la hatene aimoruk saida maka nia hemu. Arguidu dehan ba ofendida aimoruk 
ne’ebé hemu ne’e atu aumenta ran. Depoisde hemu tiha aimoruk ne'e iha minutu rua ka 
tolu ofendida sente matan dukur, kuandu ofendida toba dukur nia rasik la hatene saida 
maka akontese. 
  
Iha oras tuku 21:00 kalan, arguidu bolu ofendida tama ba kuartu laran ofendida lakohi 
ida, arguidu rabat kedas ba ofendida hodi kaer no buti kedas ofendida nia susun, 
ne’ebé halo ofendida reazen no dudu ses arguidu nia liman, arguidu kontinua  rasta 



ofendida no haruka ofendida atu kaer  arguidu nia penis, la konsege tanba ofendida ho 
tauk halai sai kedas ba liur.  
 
Antes ne’e arguidu komete ona krime abuzu seksuál ba menór hasoru nia oan feto. 
Kazu ne’e rejista ho nú prosesu 0038/15.PNSIC notribunál kondena arguidu ho pena 
prizaun tinan 14 no, arguidu komesa tama prizaun  tinan 2015 to’o 2022.    
 
Prokuradór akuza arguidu kontra artigu 171 KP kona-ba Koasaun seksuál   ho moldura 
penal tinan 2 to’o tinan 3 prisaun konjuga ho artigu 2,3 alínea a) no artigu 35 (b) hosi lei 
Nú 7/2010, kona-ba Lei kontra violénsia doméstika. 

Produsaun ba prova sira  
Iha julgamentu arguidu konfesa integralmente ba faktu sira iha akuzasaun prokuradór 
nian no deklara katak hafoin akontesimentu ofendida hela ses hosi uma ba hela 
hamutuk ho nia kolega sira. Arguidu ho família mós la hatene ofendida ho nia kolega 
nia hela fatin iha ne’ebé. Arguidu konfirma loos duni uluk arguidu tama ba prizaun tanba 
halo krime abuzu seksuál ba menór hasoru nia oan feto. Iha produsaun prova iha 
liafuan ikus arguidu husu ba tribunal atu kondena ho pena ne’ebe labele  limita arguidu 
nia liberdade.  Arguidu mós hela iha Lospalos halo aktividade serbisu hanesan suku 
roupa.   
 
Tribunál presindi la rona tan ofendida, tanba arguidu konfesa faktu hotu, alende ne’e 
ofendida mós labele notifika tanba la hatene ofendida ninia hela fatin.  

Alegasaun finál  
Prokuradór konsidera faktu hotu iha akuzasaun provadu tuir konfisaun integral hosi 
arguidu. Antes ne’e arguidu mós hetan ona kondenasaun hosi tribunál ba aktu krime 
ne’ebé nia envolve ne’e nafatin halo hasoru nia oan. Depois sai hosi prizaun arguidu la 
hatudu nia arrependementu, nafatin kontinua halo hasoru nia oan feto. Husu ba tribunál 
atu kondena arguidu tuir artigu KP iha akuzasaun.     
Entretantu husu ba tribunál atu konsidera sirkunstánsia atenuante arguidu nian no fó 
pena ne’ebé adekuadu tanba arguidu konfesa integral ba faktu hotu iha akuzasaun. 
Arguidu arrepende nia hahalok arguidu mós iha deit Lospalos no ofendida hela 
hamutuk ho nia kolega sira mós la hatene hela fatin iha ne’ebé. 

Desizaun 
Hafoin halo avaliasaun ba faktu sira, tribunál konsidera katak arguidu provadu pratika 
krime koasaun seksuál ho natureza violénsia doméstika hanesa iha akuzasaun 
prokuradór nian hasoru ofendida. Arguidu hatene katak nia hahalok ne’e lei bandu, 
antes ne’e mós arguidu pratika ona krime hasoru nia oan no hetan ona kondenasaun.  
 
Bazeia ba faktu provadu sira ne’e no tetu mós ho sirkunstánsia atenuante sira ne’ebé 

haleu krime ne’e, nune’e tribunál konklui prosesu ne’e no kondena arguidu ho pena 

prizaun tinan 6.  

23. Krime abuza konfiansa agravadu 
Nú. Prosesu    : 0460/22.PCCIC      
Kompozisaun Tribunál  : Koletivu 



Juisa     : Dra. Ersilia de Jesus 
: Dr. Ana Paula Fonseca  
: Dr. José M. Araujo 

Prokuradór    : Dr. Pedro Batista 
Defeza    : Dra.Tomazia Magno (Advogada Privada) 
Desizaun    : Pena prizaun tinan 2 suspende ba tinan 3  
  
Iha 2025, Tribunál Judisiál Primeiru Instánsia Dili, kontinua Prezide julgamentu ba krime 
Aduzu konfiansa agravadu ne'ebé envolve arguidu VdS hasoru ofendidu LX, iha 
Munisípiu Dili. 
  
Akuzasuna Prokuradór 
Prokuradór akuza katak iha data ne’ebé haluha ona iha fulan Agustu 2022, iha oras 
ne’ebé la apura, arguidu foti gajoel hosi kareta tenki 8 nian, ne’ebé kompostu hosi 
kareta matrikula:A.52-565. A.52.573, A.52-573, A.51-584,A.52.392, A.52-493. A.52-
575, no A 52.558. Total gajol ne’ebé lakon hosi kareta sira ne’e ho kuantidade hamutuk 
litru 1000.00. Hafoin arguidu foti gajoel ho kuantidade refere faan ba sasin NFB, ho 
kuantidadade litru 50 ho folin US$435.00 no restu arguidu uza ba nia kareta. Gazoel 
litru ho total 1000.00 ne’ebé arguidu foti ne’e ofendidu sosa kada litru  ho kuantidade  
refere ho valor US$1,600.00. Akontesimentu ne’e halo ofendida lakon osan ho valor 
US$1,600.00. 
  
Prokuradór akuza arguidu nu’udar autór material ba artigu 257 nú.1 no 2 hosi KP kona-
ba krime abuzu konfiansa agravdu ho modura penal tinan 2 to'o tinan 8 prisaun. 
  
Produsaun ba prova sira    
Iha prosesu julgamentu, tribunál la rona deklarasaun hosi arguidu, ho razaun arguidu 
uza nia direitu nonook tuir lei atu la ko’alia kona-ba faktu sira iha akuzasaun.  
 
Alende ne’e, tribunál mós la rona deklarasaun hosi ofendidu, tanba ofendidu notifika ho 

forma editál no tuir informasaun ofendidu fila ona ba Australia.  

Mezmu tribunál la rona deklarasaun hosi arguidu ho ofendidu nian, maibé prokuradór 

husu ba tribunál atu haree fila-fali deklarasaun arguidu ho ofendidu nian ne’ebé antes 

ne’e fó ona iha ministériu públiku nia fatin.  

Testemuña NFB depoimentu katak hanesan siguransa nia knaar maka hein kareta  tula 

mina tama sai, tuir informasaun nia rona deit  gazoel lakon, maibé la hatene gazoel ne’e 

lakon litru hira no la hatene  loos se maka na’ok gazoel ne’e.   

Testemuña mós depoimentu katak iha loron ne’ebé haluha ona, nia hola duni gazoel 

hosi arguidu ne’ebé faan ho folin baratu. Kuandu liu tiha semana ida foin nia rona 

gazoel lakon no rona patraun hatama ona keixa ba polísia hodi prosesu.   

Alegasaun finál 



Iha alegasaun prokuradór nian konsidera arguidu provadu foti duni gazoel ho 

kuantidade litru 200 litru bazeia ba deklarasaun hosi arguidu nian iha inkeritu ministériu 

públiku. Mezmu iha julgamentu arguidu hili direitu nonook, maibé haree ba faktu no 

deklarasaun hosi arguidu nian iha momentu inkeritu, nune’e husu ba tribunál atu 

kondena arguidu tuir artigu iha akuzasaun.   

Entretantu, defeza haktuir katak iha julgamentu arguidu hili direitu nonook no la iha 

deklarasaun hosi ofendidu tanba ba ona Australia, tuir testemuña iha nia depoimentu, 

rona duni informasaun gazoel lakon, maibé la hatene se maka na’ok, nune’e mosu 

duvida iha prosesu ne’e, tanba ne’e husu ba tribunál atu absolve arguidu hosi krime 

abuza konfiansa agravadu.  

 

    

Desizaun  
Hafoin avalia ba faktu hotu, tribunál konsidera katak arguidu provadu  foti duni gazoel 
ho kuantidade 200 litru ne’ebe  antes ne’e arguidu deklara iha inkeritu Ministériu Públiku 
no  kona-ba gazoel litru 1000 ne’e kompañia la aprezenta faktu ne’ebé loloos no la iha 
nota ne’ebé hatudu katak gazoel litru 1000 mak lakon. 

Bazeia ba faktu provadu no la provadu sira ne’e, nune’e tribunál konklui prosesu ne’e 
no kondena arguidu ho pena prizaun tinan rua suspende ba tinan tolu, no selu mós 
indemnizasaun ba kompañia hamutuk US$320.00 no selu mõs kustu judisiál US$ 
25.00. 

24. Krime aktu seksuál ho adolexente 
 

Nu. Prosesu   : 0236/DIBCR 
Kompozisaun tribunál  : Singulár 
Juis    : Dr. José antónio de Jesus Escurial da Silva Fari 
Prokuradór   : Dr. Pedro Baptista 
Defeza   : Dr. João de Carvalho 
Desizaun   : Absolve 
 

Iha 31 Jullu 2025, Tribunál Judisíal Primeira Instánsia Dili, Prezide julgamentu ba krime   

aktu seksuál ho adolxente ne'ebé envolve arguidu JMF hasoru ofendida, iha Munisípiu 

Dili. 

Akuzasaun Prokuradór 
Prokuradór akuza katak iha tinan 2021, arguidu kuñese malu ho ofendida, ofendida foin 
maka halo idade tinan 12 no arguidu ho ofendida iha relasaun namora. Iha 10 Abril 
2023, iha oras tuku 8:00 dadeer, ofendida partisipa iha selebrasaun aniversáriu arguidu 
nian, bainhira selebrasaun ne’e remata, arguidu lori ofendida tama ba kuartu laran hodi 



halo relasaun seksuál ho ofendida permeiravés. Iha fulan Maiu 2023, iha arguidu nia 
uma arguidu kontinua halo relasaun seksuál ho ofendida ba dala rua, iha fulan Agostu 
2023, arguidu kontinua halo tan relasaun seksuál ho ofendida ba dala tolu. Hosi 
relasaun seksuál ne’e halo ofendida gravida. Iha tempu arguidu ho ofendida halo 
relasaun seksuál ofendida foin maka halo idade tinan 14. 
 
Produsaun ba prova sira 
Iha prosesu julgamentu, arguidu konfesa faktu sira hotu iha akuzasaun no deklara katak 
durante tinan rua arguidu ho ofendida iha relasaun namora, kuandu arguidu namora ho 
ofendida, arguidu halo ona idade tinan 17, no ofendida foin maka halo tinan 12. Arguidu 
mós dehan, durante tinan rua arguidu ho ofendida namora sira nunka halo relasaun 
seksuál. Arguidu ho ofendida foin halo relasaun seksuál permeiravés iha selebrasaun   
aniversáriu arguidu nian. Arguidu mós dehan, arguidu ho ofendida halo relasaun 
seksuál dala tolu no sira sempre halo relasaun seksuál iha arguidu nia uma.  Arguidu 
mós deklara depois akontesimentu ne’e sira rezolve ona tuir kustume Timor nian, no 
arguidu ho ofendida mós moris hamutuk hanesan feen ho la’en, sira iha oan feto ida 
ne’ebé hela hamutuk ho ofendida nia inan aman, no ofendida nafatin kontinua eskola.   
Alende ne’e, ofendida kontinua konfirma deklarasaun hosi arguidu nian, depois 

akontesimentu ne’e sira iha oan feto ida ne’ebé ofendida nia inan aman maka tau 

matan no haree, sira mós kontinua moris hamutuk hanesan feen ho la’en no ofendida 

nafatin kontinua eskola.   

Alegasaun finál  
Prokuradór konsidera arguidu provadu komete krime aktu seksúal ho adolsente hasoru 
ofendida, tuir konfisaun arguidu nian no konfirmasaun hosi ofendida. Mezmu arguidu 
konfesa, arrepende ba nia hahalok no sira nain rua kontinua moris hamutuk hanesan 
feen ho laen, sira mos agora iha ona oan feto ida, maibé atu halo prevensaun, 
prokuradór husu ba tribunál atu kondena arguidu ho pena prizaun tinan 1 suspende nia 
ezekusaun tinan 2.  
 
Entretantu,  defeza husu ba tribunál atu aplika pena ne’ebé kmaan  tuir arguidu nia sala 

ho konsiderasaun sira katak, arguidu konfesa integralmente ba faktu iha akuzasaun, 

arguidu ho ofendida iha relasaun namora, depois akontesimentu ne’e arguidu ho 

ofendida moris hamutuk hanesan feen ho la’en. Alende ne’e sira mós iha oan feto ida.     

Desizaun 
Hafoin halo avaliasaun ba faktu sira hotu ne’ebé produs durante julgamentu, provadu 
katak arguidu ho ofendida iha relasaun namora durante tinan rua nia laran. Arguidu ho 
ofendida halo relasaun seksuál primeiru ofendida halo ona  idade tinan 14.  
 
Provadu mós arguidu ho ofendida halo relasaun seksúal ba dala tolu iha arguidu nia 
uma. Hosi relasaun seksúal ne’e halo ofendida isin rua no hahoris oan feto ida. Depois 
problema ne’e sira rezolve ona tuir kustume Timor nian no ofendida kontinua eskola 
nafatin.   
 



Tribunál mós konsidera, ofendida iha ona esperensia seksuál, tanba antes ne’e 
ofendida ho arguidu iha ona relasaun namora durante tinan rua, kuandu ofendida 
kompleta idade tinan 14 foin, arguidu ho ofendida desidi halo relasaun seksuál.  
   
Bazeia ba faktu provadu hirak ne’e no tetu mós ho sirkunstánsia atenuante sira 

hanesan arguidu konfesa, arrepende ninia hahalok, sira kontinua moris hamutuk 

hanesan feen ho laen. Alinde ne’e sira mós iha oan feto ida, ofendida mós kontinua 

eskola nune’e tribunál konklui prosesu ne’e no absolve arguidu hosi krime ne’e.  

25. Krime  sekuestru 
Nú. Prosessu   : 0799/23. DICMR 
Kompozisaun Tribunál : Koletivu 
Juís     : Dr. José antónio de Jesus Escurial da Silva Fari 
    : Dra. Francisca Cabral 
    : Dr. Afonso Carmona 
Prokuradór   : Dr. Aderito Tilman   
Defeza   : Dr. Henrique João Mariz 
    : Dr. Juvinal Yanes Freira 
    : Dr. Eustaquio S. P. Guterres 
Desizaun   : Absolve  
 

Iha 16 Jullu 2025, Tribunál Judisiál Primeira Instánsia Dili, Prezide leitura akordaun ba 

krime   sekuestru, ne’ebé envolve arguidu AAM, TV no TdCPE hasoru ofendidu JBdJS, 

iha Munisípiu Dili. 

Akuzasaun Prokuradór        
Prokuradór akuza katak iha 31 Setembru 2022, arguidu AAM hanesan Komandante  
polísia  investigadór iha Eskuadra PNTL Vera-kruz nian simu informasaun hosi 
denunsiante VdS, ne’ebé mak informa katak nia alin ho naran GFdS hetan baku iha 
loron 01 Setembru 2022, iha oras tuku 04:00 madrugada. Denunsiante nia alin ne’e 
baixa hela iha Ospitál Nasionál Guidu Valadares. Hafoin simu tiha informasaun ne’e, 
arguidu AAM ho TdCPE dezloka kedas ba Óspital Nasionál Guidu Valadares ho 
objetivu atu rekolla informasaun hosi GdS, maibé arguidu AAM arguidu TdCPE la 
konsege foti informasaun hosi GdS tanba iha hela sala operasaun. 
 
Bainhira fila hosi Óspital Nasionál Guidu Valadares, arguidu AAM kontinua rekolla 

informasaun ba testemuña VdS. Hosi informasaun sira ne’ebé halibur, identifika katak 

ofendidu JBS ho nia kolega sira mak halo agresaun fízika hasoru GFdS ho nune’e 

arguidu AAM hamutuk ho arguidu TdCPE, inklui membru PNTL balun, desloka imediata 

ba iha Aldeia 01, Suku Kaikoli, Postu Administrativu Vera-Kruz, Munisípiu Dili, hodi halo 

identifikasaun ba ofendidu JBdJS ho nia kolega na’in rua ho inisíal PM ho OdCC. 



Arguidu AAM ho arguidu TdCPE halo detensaun ba ofendidu JBdJS ho nia kolega PM 

no OdCC ho objetivu hodi halo identifikasaun iha oras 12 nia laran iha Eskuadra PNTL, 

Postu Administrativu Vera-Kruz nian.  

Hafoin hala’o tiha identifikasaun iha oras 12 nia laran, arguidu sira liberta tiha ofendidu 

nia kolega PM ho OdCC, enkuantu ofendidu JDB arguidu sira kontinua  asegura nia iha 

Eskuadra PNTL Vera-Kruz. Medida ne’ebé arguidu sira foti sein komunika no informa 

ba komandante investigasaun kriminál Munisípiu Dili nian no la informa ba seksaun 

justisa PNTL Munisípiu Dili nian. Bainhira arguidu TdC, lori ofendidu ba komandu PNTL 

Munisípiu Dili, ofendidu nia inan RdJS mak akompaña ba no kuandu to’o iha edifisiu 

komandu PNTL Munisípiu Dili, arguidu TdC  entrega imediatu ofendidu ba arguidu TV 

hodi hatama ba iha sela detensaun sein konfirma ba komandante investigasaun 

Munisípiu Dili nian.  

Durante iha sela detensaun, arguidu TV mak tau matan ba ofendidu no la autóriza 

kualker família sira hodi ba hare’e ka vizita no bainhira ofendidu nia bin FEdC tenta hodi 

hakbesik ba atu ko’alia ho ofendidu arguidu TV ho lian maka’as hakilar dehan “ ne’e 

la’os imi nia uma ka merkadu,” nune’e ofendidu nia bin la konsege ko’alia ho ofendidu. 

Katak iha oras 18:00, kuandu ofendidu nia inan RdJS lori hahan ba atu fó ba ofendidu, 

ofendidu hakarak han iha koridor sala detensaun nian, maibé arguidu TV la aseita no 

haruka ofendidu han deit iha sela detensaun nian. Mezmu nune’e, ofendidu dehan ba 

arguidu TV katak “ha’u hakarak han iha ne’e, atu haree ha’u nia inan”.  

Tanba ta’uk, hafoin han ofendidu tama fali ba sela detensaun nian ho tristeza no oin 

nakukun no dehan ba nia inan katak “ha’u ta’uk.” Maibé nia inan kontinua fó korajen 

katak “ó labele ta’uk tanba símbolu iha sira-nia kabaas ne’e simboliza sira sei kuidadu 

ó”. Hafoin ko’alia nune’e, ofendidu nia inan mós sai hosi fatin refere.  

Família ofendidu hatene ofendidu mate ho kondisaun tara-aan iha sela laran, bainhira 

iha oras tuku 19:00 kalan, ofendidu nia tiun hakarak ba vizita ofendidu iha sela 

detensaun. Iha altura ne’ebá ofendidu nia tiun husu ba membru PNTL ida ne’ebé mak 

nia la konsege identifika nia naran “katak  ha’u atu hare’e ha’u nia subriñu”, maibé 

membru PNTL refere ko’alia ho lian neneik ba ofendidu nia tiun katak nia subriñu mate 

tiha ona. 

Prokuradór akuza arguidu sira nu’udar koa-autor ba pratika krime sekuestru tuir artigu 

160 (c) KP ho moldura penal tinan 2 to’o tinan 8 prisaun.   

Produsaun ba prova sira 
Iha  julgamentu, arguidu  AAM deklarak,  faktu sira iha akuzasaun ne’e balu loos balu la 
loos ida,   faktu ne’ebé loos  maka  arguidu hanesan komandante investigadór iha 
Eskuadra PNTL Vera-Kruz,   arguidu  foti duni identifikasaun ofendidu JBS  ho nia 
kolega nain rua kuandu foti hotu identifikasaun arguidu entrega fali  ofendidu JBS ba  



arguidu TdC, no arguidu AAM ba ona ospital hodi ba hare fila-fali vitima  GdS ne’ebé  
moras hela iha ospital, kundu arguidu to’o iha ospital familia informa katak, vitima GdS 
ne’ebe hetan baku hosi JBS  agora iha hela salah operasaun. Nia rasik hatene kundu 
arguidu TdC entrega fali ofendidu ba Komando PNTL Kaikoli. Arguidu AAM mós dehan, 
kundu fila hosi Ospital arguidu simu telefone ne’ebé informa katak, ofendidu ne’ebé 
refere hosi Eskuadra PNTL Vera-Kruz ne’e mate tanba tara an.  Rona informasaun ne’e 
arguidu ho nia kolega sira mós ba kedas Komando PNTL Kaikoli, hodi ba hare direita 
ofendidu JBS ne’ebé mate ho posisi tara an. Iha fatin akontesmentu ne’e arguidu hare 
nia inan ho familia balu iha ne’eba ona.   

Arguidu TdCPE  deklara katak, faktu iha akuzasaun ne’e balu loos balu la loos. Arguidu 
admite katak loos duni nia serbisu iha PNTL hanesan membru polisia investigasaun iha 
Eskuadra Vera –Kruz,  

Arguidu dehan, antes ne’e nia serbisu iha unidade patroli, foin muda semana rua iha 
unidade invistigasaun Eskuadra Vera-Kruz. Arguidu dehan   kona-ba ofendidu JBdJS 
nia mate nia la hatene buat ida, tanba depois foti hotu identidade ofendidu nia, arguidu 
mós fila ona ba uma hodi entrega fali ba arguidu TV hanesan membru polisia ne’ebé 
hein hela iha sela detensaun.  Arguidu entrega ofendidu ba membru polisia TV 
akompaina hosi ofendidu nia inan, ofendidu nia inan tu’ur hein ofendidu iha sela 
detensaun.  Kuandu fila tiha uma arguidu rona deit telefone hosi kolega sira seluk hodi 
informa fali katak, ofendidu mate tanba tara an. 

Arguidu TV konfesa parsial ba faktu iha akuzasaun no deklara katak, loos duni arguidu 
hanesan membru polisia ne’ebé halao nia knar hodi hein iha sela detensaun Komando 
PNTL Munisípiu Dili, arguidu halao nia knaar ne’e  desde 2028 too 2023. 
  
Arguidu halao ninia kaar iha sela detensaun maka hanesan simu, rejistu detidu ida hosi 
sela detensaun liu ona oras. Bainhira arguidu TV simu ofendidu hosi arguidu TdCPE 
entrega iha oras 12:00 miudia, arguidu obeserva kedas kondisaun ofendidu nia antes 
hatama ofendidu iha sela detensaun.  Arguidu observa katak, ofendidu iha kondisaun 
diak, la tauk ba buat ruma. 
  
Antes atu detein  ofendidu arguidu  foti uluk informasaun no halo pasta ravista. Arguidu 
TdC  intrega ofendidu  informa kedas  ofendidu ne’e detin deit iha   oras 12 nia laran, 
arguidu dehan, sala detensaun  iha haat ne’e ba sira ne’ebé detein 72 oras nia laran.  
Maibe iha kazu ne'e ofendidu detein deit iha oras 12 nia laran nune’e iha deit korido 
sala detensaun nia.  
  
Durante ofendidu iha sela koridor arguidu sempre observa hela deit kondisaun ofendidu 
nia. Kuandu to’o ona, oras tuku 19:20 lokraik, arguidu loke odamatan sela detensaun ho 
objetivu ida atu fó hela aqua ba ofendidu, nune’e arguidu komesa bolu ofendidu  dala 
tolu maibé ofendidu la hatan, tanba ne’e arguidu  loke odamatan haris fatin hare loos 
ofendidu tara an.  
 



Hare kondisaun ofendidu nia, arguidu mós ba informa kedas ba Sr. AS ne’ebe iha 
momentu ne’eba hanesan komandante halo knaar  iha kalan ne’e.  
 
Entretantu, ofendidu nia inan RdJS lori hahan ba atu fó ba ofendidu, ofendidu hakarak 

han iha koridor sala detensaun nian, maibé arguidu TV la aseita no haruka ofendidu 

han deit iha sela detensaun nian. Mezmu nune’e, ofendidu dehan ba arguidu TV katak 

“ha’u hakarak han iha ne’e, atu haree ha’u nia inan”.  

Tanba ta’uk, hafoin han ofendidu tama fali ba sela detensaun nian ho tristeza no oin 

nakukun no dehan ba nia inan katak “ha’u ta’uk.” Maibé nia inan kontinua fó korajen 

katak “ó labele ta’uk tanba símbolu iha sira-nia kabaas ne’e simboliza sira sei kuidadu 

ó”. Hafoin ko’alia nune’e, ofendidu nia inan mós sai hosi fatin refere.  

 
Alende ne’e, testemuña FEdC hanesan ofendidu nia prima deklara katak, iha oras tuku 
17:00 lokoriak, nia hetan informasaun hosi ofendidu nia inan dehan, ofendidu polisia 
kaer ona no iha hela sela  Eskuadra  PNTL Vera-Kruz . Nune’e testemuña mos lori be 
aqua ho autan ida atu fó ba ofendidu. Iha momentu to’o iha ne’eba testamuña la 
konsege hasoru ofendidu tanba arguidu TV bandu atu hasoru no hakilar dehan, ne’e 
la’os merkadu ga imi nia uma. Tanba tauk testemuña husu lisensa fila, sasan sira 
ne’ebé   lori ne’e entrega deit ba arguidu tau deit iha meza leten, tanba tristi ho 
distansai ne’ebé mós fila ba uma. Depoisdetestemuña fila ba uma rona kedas 
informasaun ofendidu tara-an iha sela.   
 
Testemuña DD hanesan ofendidu nia tiu rasik mós depoimenta, kuandu fila serbisu ba 
uma ofendidu nia inan informa dehan, polisia detein ona ofendidu iha sela polisia 
Eskuadru PNTL Vera-Kruz. Bainhirato’o iha PNTL Kaikoli haree ema barullu loos no 
hare ambulansia para hela iha ne’eba nia rona ema dehan, nia mate ona tanba tara an. 
La kleiur polisia ida maka informa ba testemuña dehan ofendidu mate ona tanba tara 
an. 

  

Testemuña MS hanesan Komandante investigador eskuadru PNTL hateten nia la iha 

kuñesementu kona-ba kazu ne’ebé envolve ofendidu JBdJS   Tanba iha momentu 

ofendidu iha sela detensaun nia la iha informasaun tanba kazu ne’e la rejistu  iha 

sistema.  

 

Testemuña MS mós depoimenta katak nia simu telefone iha oras tuku 19.25 kalan, hosi 

 Komandante Munisípiu Dili ne’ebé infroma  iha detidu ida ne’ebé mate tanba tara an 

iha  koridor detensaun nian. Testemuña mós ba kedas iha fatin akontesmentu hodi 

haree, testamuña hamutuk ho Komandante Munisípiu Dili ba haree iha koridor 

detensaun konfirma katak ofendidu tara an. 

  



Testemuña MS depoimenta katak iha prosesu normal, kuandu iha kazu ne’ebé tenke 

detidu ema ruma, hanesan xefe investigasaun tenke hatene. Karik tuir nia esprensia, 

iha kazu ne’ebé konsidera krime ne’e kiik, polisia bele halo detensaun no foti deit sira 

nia identidade.  

 
Alegasaun finál  
Prokuradór konsidera arguidu nain tolu provadu komete krime sekuestru, hasoru 
ofendidu tuir akuzasaun prokuradór nian. Faktu ne’e produs bazeia ba konfisaun parsial 
hosi arguidu nian tolu no konfirmasaun hosi  testemuña sira.  Nune’e husu ba tribunál 
atuaplika pena prizaun tinan 5 ba arguidu nain tolu.  
 
Alende ne’e, asistente hosi ofendidu mós aseita atu kondena arguidu na’in tolu ho pena 
prizaun tinan 5. 
 
Entretantu, defeza hosi arguidu AAM, konsidera arguidu la komete iha krime sukestru, 

tanba arguidu AAM entrega arguidu TV mós la detein iha sela maibé iha deit korido sela 

detensaun. Ofendidu rasik bele lao ba mai livre iha koridor sela detensaun tanba ne’e 

husu ba  tribunál atu absolve arguidu.  

Defeza hosi TdCPE, iha nia alegasaun konsidera arguidu la komete iha krime sukestru, 

tanba depois foti hotu identifikasaun ofendidu ninia, arguidu hetan oreintasaun sori 

arguidu AM hanesan Xefe Eskuadra polisia Vera-Kruz atu lori fali ofendidu  entrega ba 

arguidu  TV  atu asegura hela iha  sela detensaun.  Depoisde entrega hotu ofendidu, 

arguidu mós  prense livru sela detensaun, arguidu mós fila ona ba fali fatin serbisu iha 

Eskuadra PNTL Vera-Kruz. Iha momentu arguidu fila ona ba uma foin rona fali ofendidu 

mate ona tanba tara an. Hare ba faktus sira ne’ebé la prense, nune’e husu ba tribunál 

atu absolve arguidu hosi krime ne’e.   

Entretantu defeza TV, iha nia alegasaun katak, loos duni arguidu maka responsavel ba 

sela detensaun nia atu asegura ofendidu iha sela detensaun. Hafoin ofendidu JBdJS 

tama ba sela detensaun arguidu kompri hela regras hodi prense livru identifikasaun 

hodi  simu ofendidu, no husik hela ofendidu iha koridor sela detensaun. Tanba ne’e  

hare katak krime sekuestru la prense no husu ba tribunál atu absolve arguidu hosi 

krimé ne’e.  

Desizaun 
Hafoin halo avaliasaun ba faktu sira hotu, tribunál la prova katak arguidu sira detein 
ofendidu iha sala detensaun tanba iha altura ne’eba arguidu sira asegura ofendidu iha 
koridor besik sala detensaun nian. Tribunál mós la prova katak arguidu sira pratika 
krime sukuestru tanba hafoin halo identifikasaun, arguidu livre ba-mai iha koridor laran 
besik sala detensaun nian.  
 



Bazeia ba faktu la provadu sira ne’e no tetu mós ho sirkunstánsia hotu-hotu ne’ebé 

haleu krime ne’e, nune’e tribunál konklui prosesu ne’e hodi absolve arguidu sira hosi 

krime ne’e.  

 

Atu hetan informasaun klaru liután favór kontaktu: 
 
Ana Paula Marçal  
Diretora Ezekutiva JSMP  
Telefone: 3323883/77040735 
Diresaun e-mail: ana@jsmp.tl  
info@jsmp.tl  
Website: http://jsmp.tl 

